
 d Лыхнашҭа - ижәытәӡоу, иссирӡоу 
дгьылуп, ҳаԥсадгьыл аҭоурых иа-
гәеисырҭоуп! Иара аԥсуа дзырҿы-
хо, дзырхәыцуа, аҭоурых аӡыбла-
ра далызго акакәны иҟан ахаангьы 
наӡаӡагьы ус иаанхоит.

Лыхнашҭа аныҳәа иаанарԥшуе-
ит аԥсуа ихаҿра, ажәлар рынхашьа, 
рынҵышьа, рҟазшьа, раԥхьаӡа иргы-
ланы рысасдкылашьа, рнапҟазара, 
рбаҩхатәра... Ас еиԥш иҟоу аныҳәа 
раԥхьаӡакәны Лыхнашҭа имҩаԥган 
1984 шықәсазы. Сынтәа 40 шықәса 
ҵит жәлар рныҳәа атрадициа иқә-
ныҟәоижьҭеи. 

Абҵарамза 3 рзы Лыхнашҭа 
имҩаԥысит аиубилеитә ныҳәа- 

аҽаҩраныҳәа. Уи иалахәын Гәдо-
уҭа араион аҟынтә 22 қыҭа.  
Иара убас Афон ҿыц ақалақьи, Ҟа-
рачы-Черқьессиантәи иааз асасцәеи. 

Лыхнашҭа имҩаԥгаз аҽаҩра-
ныҳәа даҭааит Аԥсны Ахада Аслан  
Бжьаниа, иара убасгьы Аԥсны Жәлар 
Реизара аиҳабы Лаша Ашәба, аде-
путатцәа, аиҳабыра рхаҭарнакцәа, 
аҳәынҭқарратә усбарҭақәа рхадацәа, 
Гәдоуҭа араион ахадара. 

Аԥсны Ахада Аслан Бжьаниа 
аныҳәа иалахәыз зегьы  ирзеиӷьи-
шьеит аҭынчра, аизҳара.

Ари аныҳәаҟны қыҭацыԥхьаӡа 
ирызгылан быцла ишшны иҟаз 
ахыбрақәа. Урҭ  рхиан еи уеиԥшым 
ашәырхкқәеи, ау ҭраҭыхқәеи рыла. 
Иара убасгьы уаҟа ицәырган досу 
иқыҭа аҭоурых зныԥшуа амыругақәа, 
иаҳҳәозар: аԥсуа ихаҿра зныԥшуа 
анаплыхқәа, ижәытәӡоу аԥсуа 
инструментқәа, аҭоурых азырԥшуа 
афотосахьақәа уҳәа акыр.

Анхацәа ицәырыргеит раары-
хра–амилаҭтә чыс: аҩы, ауаҭка, 
ауҭраҭых, ашәыр. 

Аныҳәаҟны иқәгылеит акәа-
шаҩцәеи аԥсуа ес традатә ашә-
аҳәаҩцәеи. Иара убасгьы уаҟа 
имҩаԥысит, ахыци ахәымпали рыла 
ахысра, аимҵакьачара уҳәа амилаҭтә 
спорттә еицлабрақәа. Аимҵакьача-
раҿы Ҷлоуааи Афонааи реиндаҭла-
раҿы Ҷлоуаа аԥыжәара ргеит. 

Аҽаҩраныҳәа аҿы сынтәа ра-
ԥхьаӡакәны ақыҭашҭақәа  рырхи-
ашьеи рцәыргақәҵақәа реиҿкаа-
шьеи, рысасдкылареи рзы аицлабра 
рылаҳәан араион Ахадара рҟнытә. 
Иалкаахаз актәи аҭыԥ азы - 50 ны-
зықь мааҭ; аҩбатәи аҭыԥ - 30 нызқь 
мааҭ; ахԥатәи аҭыԥ - 20 нызықь ма-
аҭ рзыԥҵәан.

Абасала Лыхнашҭа иқәыҩуаз 
агәырӷьабжьы ажәлар еиднакылон, 
урҭ рлафи ражәеи акыраамҭа ашҭа 
иҭыҩуан!

Лыхнашҭа –аҽаҩраныҳәа

Саида Ҳаразиа

Владимир Путин иахь 
адныҳәалара

 d Аԥсны Ахада Аслан Бжьаниа 
Урыстәыла Апрезидент Влади-
мир Путин идиныҳәалеит жәлар 
ракзаара Амш.

«Ари аныҳәа хаҿра азнауеит 
Урыстәыла ажәларқәа рдоуҳамч, 
ракзаара, реилаҵәара, иарбанзаа-
лак ауадаҩрақәеи ашәарҭарақәеи 
риааира азхиара. Иахьа, Урыстәы-
ла аҿаԥхьа зымҽхак ҭбаау аусқәеи 
аԥышәарақәеи анықәгылоу аамҭа-
зы, милаҭрацәала еилоу ажәлар 
реилаҵәара атәыла ԥхьаҟатәи 
аԥеиԥш иашьаҭоуп.

Аԥсны ԥсахрада иадгылоит 
наҟ-ааҟ аҳаҭыреиқәҵареи азеиԥш 
бзазареи шьаҭас измоу Урыстәы-
лаҿы аиҩызаратә, аидгыларатә 
еизыҟазаашьақәа рырӷәӷәара. 
Ахәшьара ҳаракы аҳҭоит Аԥсны 
Аҳәынҭқарра асоциал-економи-
катә рҿиара азҵаарақәа рганахьа-
ла иҟашәҵо адгылара, иара убас 

арегион аҟны аҭышәынтәалареи 
ашәарҭадареи рызҵаарақәагьы 
налаҵаны», – ҳәа азгәаҭоуп ад-
ныҳәалараҿы.

А. Бжьаниа Путини Урыстәыла 
атәылауаа зегьи ирзеиӷьаишьеит 
агәабзиара, аманшәалара, уаҵәтәи 
амш агәрагара, ажәҩан цқьа.

* * *
Иара убас Аԥыза-министр 

Алеқсандр Анқәаб Урыстәылатәи 
Афедерациа Аиҳабыра Рхантәаҩы 
Михаил Мишустин идиныҳәалеит 
жәлар ракзаара Амш. 

Аламыс зцәыӡыз…

 d «Ноиабр 4 ауха, инықәырԥшшәа 
асааҭ 3 рзы амшын аԥшаҳәаҿы 
игылоу Амҳаџьырцәа Рбаҟа иды-
рым шьоукы шәыгала еиуеиԥшым 
асахьақәеи аҩырақәеи анырҵеит.

«Сара ари сахәаԥшуеит вандализ-
мк аҳасабала. Ршьапы иқәыргылоуп 
амаҵзура ҷыдақәа – аҩнуҵҟатәи 
аусқәа Русбарҭа, аҳәынҭшәарҭа-

дара Амаҵзура. Иҟоуп авидеорба-
ра акадрқәа. Иҟалаз ари ахҭыс ҿа-
асҭа аӡәгьы данышәом, дақәыӡбоит 
акәымзар. Ҳақәгәыӷуеит ҳмаҵзу-
ра ҷыдақәа убри ҟазҵаз дыԥшаа-
ны, азакәан амчала дахьдырхәып 
ҳәа», – иҳәеит Аԥсныпресс аҟны Бе-
слан Ешба. 

Аԥсны Аҳәынҭқарра Ахада ип-
ресс-маҵзура Ам ҳаџьырцәа Ры-
ԥшаҳәаҿы иҟалаз  ари ацәгьоура 
ҿаасҭа ахҳәаа азыҟарҵеит. Уаҟа 
ахәҭакахьала иазгәаҭоуп: 

«Аҟәа, ноиабр 4 ауха зхаҭа-
ра шьақәыргылам абаҟа ашәы-
га ақәырҭәеит, иара убас акәша-
мыкәшагьы. Ҳажәлар жәытә-натә 
аахыс ирымоу, изыхӡыӡаауа аҭо-
урыхтә гәалашәара зыцәтәыму роуп 
ари аҩыза ацәгьоура бааԥсы ҟазҵаз. 
Урҭ аламыси аԥсуареи рхаҿгьы- 
ргәаҿгьы иҟам. 

Иџьоушьаша фактуп, абри ахҭыс 
азы адырра ҟазҵаз аоппозици-
аҿы иҟоу ателеграм-каналқәа рых-
шыҩ ззырышьҭуа Ахада Иусбарҭа 
ахыбра аҿаԥхьа акаҭран ианы-

рҵаз, атәыла анапхгара рыхьӡала 
ицәаԥҽыгоу аҩырақәа роуп, убри 
аан Амҳаџьырцәа Рбаҟа иазыруз 
зынӡаск алаҿырҭӡом», – иазгәаҭо-
уп ахҳәааҿы. 

Азинхьчаратә усбарҭақәа ацәгьо-
ура аҭҵаара нап адыркит.

«Зегьы ҟаҵахоит ари ацәгьо-
ура хәымга ҟазҵаз ауаа азакәан 
инақәыршәаны иаарласны реилка-
аразы, аҭакԥхықәра рақәыршәара-
зы», – азгәанаҭоит Аҳәынҭқарра Аха-
да ипресс-маҵзура. 

Ухы иазумуа уаӷа иузиуам

Ноиабр 2 рзы, XXII амузыкатә 
фестиваль «Хьыбла Гьерзмаа шәа-
алыԥхьоит» аҳәаақәа ирҭагӡаны 
Китаи, ақалақь  Чэнду, еицырдыруа 
аконцерттә зал Чэнду Сити аҟны 

дықәгылеит зыхьӡ ахара  инаҩхьоу 
аоператә шәаҳәаҩы  Хьыбла  Гьерз-
маа.

Ари ақәгылара аԥхьа ҽнак, уаҟа 
имҩаԥысит Хьыбла Леуарса-иԥҳа 

лнапхгарала уаанӡа имҩаԥгаз 
авокалистцәеи аконцертмеистр-
цәеи  реиндаҭлара иалауреатцәа-
хаз Ливеи Хоуи Жаргал Цырендаг-
баеви рконцерт. Адырҩаҽны, урҭ 
аҩыџьегьы  Хьыбла  илыцқәгылеит. 
Ароиаль аҟны дыхәмаруан жәлар 
рартистка иналыгӡо лашәақәа рме-
лодиа хаақәа еснагь ҟазара ҳаракы-
ла иазырҳәо, еицырдыруа Екатери-
на Ганелина.

Афестиваль алахәцәа, иара убас, 
анаҩстәи амшқәа рзы ақәгыларақәа 
мҩаԥыргеит  миллионҩыла ауаа 
зланхо, ҳәынҭқаррак иаҟароу ақа-
лақьқәа  Пекини Шанхаии рҟынгьы.

Хьыбла Гьерзмаа лырҿиаратә 
ԥсҭазаараҿы  еиԥш, аԥсуа милаҭтә 
доуҳа аӡыргараҿгьы акырӡа зҵазкуа 
хҭысуп, Китаи ауаажәларра рҿаԥхьа 
раԥхьаӡа акәны  уи лықәгылара.

А.Бзыԥба

«Хьыбла  шәаалыԥхьоит»

Ажәлар еидызкыло

 d Аԥсни Урыстәылеи урыстәы-
латәи аиуристтә хаҿқәа ареспуб-
ликаҿы аинвестициатә проектқәа 
рынагӡара азин рызҭо Аиқәы-
шаҳаҭра рнапы аҵарҩит. 

Адокумент рнапы аҵарҩит Аԥс-
ны Аԥыза-министр ихаҭыԥуаҩ, ае-
кономика аминистр Кристина Озган, 
Урыстәылатәи Афедерациа аеконо-
микатә ҿиара аминистр ихаҭыԥуаҩ 
Максим Решетников. 

Аиқәшаҳаҭра аинвестици-
атә проектқәа рынагӡара азҵаара 
аҭышәынтәалара адагьы, аганқәа 
рҭакԥхықәреи рзинқәеи ҳәаақәнаҵо-
ит, Аԥсны аинвестициатә усура назы-
гӡо аиуристтә хаҿқәа адгылара рыҭа-
ра иазку ауснагӡатәқәа алнакаауеит.

«Аиқәшаҳаҭра ареспублика аеко-
номикахь инацҵаны Урыстәылатәи 
аинвестициақәа ралагалара иац-
храауеит, иара убри ала ақыҭанхамҩа, 
аусдуларатә ааглыхра, атуризм, аса-
наториа-курорттә хәышәтәра, аԥс-
шьара иадҳәалоу аусхкқәа рыҿиа-
ра, аинфраструктура – газла, ӡыла 
аиқәыршәара аобиектқәа, арԥхарра, 
атранспорт, асоциалтәи ацифратәи 
инфраструктура  ашьақәгылара иац-
храалоит», –  иазгәеиҭеит Максим Ре-
шетников. 

Аԥсны Аԥыза-министр ихаҭыԥу-
аҩ, аекономика аминистр Кристина 
Озган, аусшәҟәы дахцәажәо, аинве-
стициақәа Аԥсны аекономикатә ҭагы-
лазаашьа аҭышәынтәалара аус аҿы 
акыр зҵазкуа ароль нарыгӡоит ҳәа 
инаҵшьны иазгәалҭеит.

 «Аҵыхәтәантәи аамҭазы ареспуб-
ликаҿы иубаратәы иҟоуп  аинвести-
циатә активра. Убас, аҵыхәтәантәи 4 
шықәса рыҩныҵҟа  ихадоу акапи-
тал ахь аинвестициақәа рымҽхак 
2,5 рыла иазҳаит, уи  11 млрд. мааҭ 
еиҳахеит.   Хра злоу адинамика аҟа-
заара арҵабыргуеит иара убас ам-
забжьаратәи ауалафахәы  аизҳара, 
аҩныҵҟатәи абиуџьет ахатәы хашәа-
лахәы ҩынтә иреиҳаны ашьҭыҵра, – 
ҳәа инаҵшьны иазгәалҭеит лара. – 
Ихадароу, ҳара иҿыцу азнеишьақәа 
раарԥшра ахьҳалшо ауп, илаҳарҟәу-
еит аҳәынҭқарратә, ишьҭаҳхуе-
ит хазхаҭалатәи аинвестициақәа 
рыҩаӡара. Ари даара ибзиоу еиҭа-
крақәоуп, уи иацхраауеит анапх-
гарабжьаратәи аиқәышаҳаҭра, из-
бан акәзар, араҟа зыӡбахә ҳәоу идуу 
аинвестициақәа роуп.  Ас еиԥш иҟоу 
аинвестициатә проектқәа ареспуб-

ликаҿы усурҭа ҭыԥла аиқәыршәа-
ра аҭагылазаашьа шьаҭанкыла иаԥ-
сахуеит».

 Анапы зҵаҩу иарбоу аусшәҟәы 
азинмчы аиуразы Аԥсны Жәлар Ре-
изара ишьақәнарӷәӷәароуп ҳәа иа-
анацҳауеит атәыла економика Ами-
нистрра.

Аԥыза-министр иха ҭыԥуаҩ ае-
кономика аминистр Кри стина Оз-
ган дахцәажәеит Урыстәылатәи 
аиуристтә хаҿқәа рганахьала Аԥсны 
иахьаҵанакуа аинвестициатә проек-
тқәа рынагӡаразы Аԥсны Аҳәынҭқар-
реи Урыстәылатәи Афедерациеи ре-
иҳабырақәа рыбжьара октиабр 30 
азы анапы зҵаҩыз аиқәышаҳаҭра. 

Кристина Озган иргәалалыр-
шәеит абри аиҳабырабжьаратә 
еиқәшаҳаҭра акыр аус шадулаз. Уи 
иақәыршаҳаҭын Урыстәылатәи аган, 
2023 шықәсазы аихшьаларатә ре-
дакциа азун. Убри инақәыршәаны, 
аиқәшаҳаҭра атекст ашьақәырӷәӷәа-
разы Урыстәылеи Аԥсни Реиҳабы-
рақәа рыдҵақәа ҭыҵит. 

«Анапаҵаҩра иазырхиоу жәлар-
бжьаратәи аиқәшаҳаҭрақәа рпроек-
тқәа рзы анагӡаратә мчра адыр-
ра аҭара азыԥхьагәазҭауа азакәан 
инақәыршәаны, ҳазну ашықәс ииун 
азы уи нашьҭын Аԥсны Жәлар Ре-
изарахь. Ҳазну ашықәс ииуль 
анҵәамҭазы убри аиҳабыраб-
жьаратә еиқәшаҳаҭразы арҽеи-
рақәа нашьҭын. Жәлар Реизараҿы 
имҩаԥысит аиқәшаҳаҭра апроек-
ти адепутатцәа иҟарҵаз арҽеи-
рақәеи рылацәажәара иазкыз аилак 
аилатәарақәа жәпакы. Адепутатцәа 
иалыркааз азҵаарақәа рҭыԥ рықәҵа-
разы аекономика Аминистрра иар-
банзаалак арҽеира аганахьала 

инеиҵыхыз ахҳәаақәа ҟанаҵеит. 
Апринципра змаз азгәаҭарақәа ина-
рымаданы зҵаара хадақәаны иарбан 
– иназыцҵоу ахәԥсазы ашәахтә аль-
гота, атуристтә усхк аганахьала аусу-
ра амҽхакқәа уҳәа егьырҭгьы. Иара 
убас аиқәшаҳаҭра атекст иагәылхын 
«егьырҭ аобиектқәа» ҳәа азгәаҭа», 
– иарбоуп аекономика аминистр 
иҟалҵо ахҳәааҿы.

Кристина Озган иара убас дыр-
зааҭгылеит ауаажәлар рыҩнуҵҟа 
иаҳа зҿлымҳара зырҭо азҵаарақәа: 
«Урҭ иреиуоуп адгьыл, иара убас уи 
ахархәара азин, Аԥсны иахьаҵана-
куа аҳәынҭқарра алахәны Урыстәы-
латәи абанк афилиалқәа раԥҵареи 
ашәҟәы рҭагалареи рызҵаарақәа. 
Абри аганахьала исҳәарц сҭахуп: ад-
гьыл ахархәара азҵаарақәа зегьы, 
иара убри аиқәшаҳаҭраҿы иарбоу, 
атәылауаҩратә, адгьылтә закәанԥҵа-
рақәа рыԥҟарақәа ирықәшәоит. Абри 
аҟнытә, Аԥсны азакәанԥҵара иаҿагы-
ло ҳәа акымзарак ыҟаӡам». 

«Иара убас хазы исҳәарц сҭахуп, 
Аԥсны иахьаҵанакуа аҳәынҭқар-
ра алахәны Урыстәылатәи абанк 
афилиал ашәҟәы аҭаҩра азҵаа-
рақәа абанкқәеи абанктә усуреи 
рзы иҟоу азакәан ишахылҿиаауа. 
Уи иазыԥхьагәанаҭоит Аԥсны ад-
гьылҵакыраҿы аҳәаанырцәтәи абанк 
аилазаара аԥҵара. Зыӡбахә ҳамоу 
ахҭыс аганахьала аиқәшаҳаҭраҿы 
иаҳарбеит абри аԥҟара армаҷра. 
Уи иазыԥхьагәанаҭоит иаҿыгоу 
аилазаара ашәҟәы аҭаҩра акәым-
кәа, анапынҵақәа рмаҷны афилиал 
аиҿкаара, насгьы уи анапынҵақәа 
шьақәзыргылауа Аԥсны Амилаҭтә 
банк акәхоит», – иазгәалҭеит аеко-
номика аминистр. 

Аинвестициатә проектқәа 
рынагӡаразы
Аиқәышаҳаҭра рнапы 
аҵарҩит

 d Евразиатәи аусеицура Аҿиара 
Афонд  жьҭаарамза  22 инаркны 
жьҭаарамза 25-нӡа «Аԥсни Уры-
стәылеи реидгылара: амифқәеи 
аҵабырги» ҳәа хыс иаманы  
асоциологиатә зҵаара  Аԥсны 
имҩаԥнагеит. 

 Асоциологиатә зҵаара амҩа-
ԥгара хықәкыс иаман Аԥсны 
имҩаԥысуа аполитикатә процес-
сқәа рдинамикеи Аԥсни Урыстәы-
леи реизыҟазаашьақәа изаамҭа-
нытәи рҭагылазаашьеи  аилкаара.  

 Зынӡа ари асоциологиатә зҵа-
ара рхы аладырхәит араионқәа 
зегьи амилаҭә гәыԥқәеи рҟынтәи 
1217 – ҩык инареиҳаны.

 Асоц иологиатә ҭҵаара иаа-
нарԥшит Аԥсны атәы лауаа ак-
туалра злоу аполи тикатә ам-
шхәаԥштә  ныррас ирнаҭо, 
– адырра ҟанаҵоит Афонд асаит.   

Асоциологиатә  зҵаара Гагра, 
Гәдоуҭа, Аҟәа, Очамчыра ахәҭак 
уҳәа Аԥсны араионқәа амҽханакит. 

Асоциологиатә зҵаара иахысыз 
ауаа рмилаҭтә еилазаара: аԥсуаа, 
аерманцәа, аурысцәа. 

Асоциологиатә зҵаара азеиԥш 
лҵшәақәа абасала ишьақәгылеит: 

94% еиҳа узықәгәыӷыртә иҟоу 
дгылаҩыс ирыԥхьаӡо Урыстәыла 
ауп (Ҭырқәтәыла – 5%, Қырҭтәы-
леи Европатәи атәылақәа Реидгы-
ла аҳәынҭқаррақәеи – 1% аҵкьыс 
еиҵаны);

93% Урыстәыла Аԥсны еиҳау 
дгылаҩыс, ҩызас ирыԥхьаӡоит; 

85% Урыстәылатәи Афедера-
циеи Аԥсни рыбжьара аусеицу-
ра анаҩстәи аҿиареи аҳәаақәа 
рырҭбаареи иадҳәалоу аусура иад-
гылоит;

 76% Аԥсны уажәтәи анапх-
гара Урыстәылатәи Афедерациа 
аус ацура аформатқәа рырҭбаара 
иадҳәаланы иалнахыз ахырхарҭа 
иадгылоит;

 94% Урыстәылатәи Афеде-
рациа Аԥсны асуверенитети 
ашәарҭадареи ихадоу агарантс 

иҟоуп ҳәа агәаанагара иашоуп ҳәа 
ирыԥхьаӡоит; 

87% Урыстәылатәи Афедерациа 
аруаа Аԥсны рыҟазаара аибашьра 
алагара алзмыршо ихадоу фак-
торуп ҳәа ирыԥхьаӡоит, 6% ус 
еиԥш иҟоу факторны ирыԥхьаӡо-
ит  Аԥсны Арбџьар мчқәа, 3% аасҭа 
еиҵаны  – Қырҭтәыла иалнахыз 
аконструктивтә позициа; 

61% Москвеи Қарҭи рыбжьа-
ра аизыҟазаашьақәа рдинамика 
ахәшьара бзиа арҭоит, 31% иар-
боу аизыҟазаашьақәа рыҿиара 
хра злам ахәшьара арҭоит, иарбоу 
аизыҟазаашьақәа рҿы аиҿагыла-
рақәа рацәаны ирбоит, 8% иар-
боу азҵаара неитралла иазнеиуе-
ит, урҭ Урыстәылатәи Афедерациеи 
Қырҭтәылеи реизыҟазаашьақәа 
рҿы митәык аиҭакрақәа ыҟаны 
ирбаӡом;

 79% Урыстәылатәи Афедераци-
еи Аԥсни рекономикатә еизыҟаза-
ашьақәа рыҿиара аԥсуа милаҭтә 
хаҭашьаразы ашәарҭара аҵоуп, 
уи адемографиатә шәарҭара ацуп 
ҳәа агәаанагара иадгылаӡом, 10% 
уи ашәарҭара аҵаны ирбоит, 11% 
инарзынаԥшуа ари азҵаара аҭак 
аҟаҵара рцәыуадаҩуп; 

92% Урыстәыла Аԥсны аеконо-
мика  аинвестициақәа ралагала-
рала уи «аколонизациа» амҩаԥ-
гара иаҿуп ҳәа агәаанагара акала 
ишьаҭаркым ҳәа ирыԥхьаӡоит, 
иарбоу агәаанагара ииашоуп ҳәа 
ирыԥхьаӡоит 8% рҟынӡа атәы-
лауаа;

 86% агәра ганы иҟоуп Аԥс-
ны анаҩстәи аҿиара залыршахом 
анҭыҵтәи акапитал адыԥхьалара-
да, 14% иреиҵаны атәыла аҿиара 
аинвестициақәа рыда иалыршахо-
ит ҳәа ирыԥхьаӡоит.

Аҿиара Афонд амчала

Асоциологиатә ҭҵаара

 d Аминистрцәа Реилазаараҿы 
«2025 шықәсазы Ареспубликатә 
биуџьеҭ азы» азакәан апроект 
шьақәдырӷәӷәеит. 

Аусшәҟәы ахәаԥшразы Аҳәын-
ҭқарра Ахада иахь идәы қәҵахоит. 

2025 шықәсазы ишьақәырӷәӷәатәу 
Аҳәынҭқарратә биуџьеҭ азеиԥш 
мҽхакы абас иҟоуп:

 ахашәалақәа рыла – 17 млрд. 359 
млн. 347,7 нызқь мааҭ;

 аныхтәқәа рыла – 17 млрд. 468 
млн. 879,6 нызқь мааҭ, аҳәынҭқарратә 
биуџьеҭ  адефицит –  109 млн. 531,9 

нызқь мааҭ рҟынӡа инаӡоит.  
 2025 шықәсазы Ареспубликатә 

биуџеҭ амҽхакқәа:
 ахашәалақәа рыла – 13 млрд. 145 

млн. 838,4 нызқь мааҭ;
 аныхтәқәа рыла – 13 млрд. 255 

млн. 370,3 нызқь мааҭ;
ареспубликатә биуџьеҭ адефицит  

– 109 млн. 531,9 нызқь мааҭ. 
Урыстәылатәи Афедерациа аҟын-

тәи афинанстә цхыраара: 
 Аԥсны асоциал-економикатә ҿи-

аразы – 3 млрд. 862 млн. 775,5 нызқь 
мааҭ;

2023–2025 шш. Аԥсны асоци-
ал-економикатә ҿиара ацхыраарзы 
Аинвестициатә программа аҳәаақәа 
ирҭагӡаны  абиуџьеттә ԥаратә малқәа 
аинвестициақәа рымҩаԥгаразы – 1 
млрд. 155 нызқь мааҭ;

 2022–2025 шш. Аԥсны асоциал- 
економикатә ҿиара Апрограммала 
аекономика аусхкқәа аҳәынҭқарратә 
цхыраара рыҭара иазку аусмҩаԥ-
гатәқәа ԥарала реиқәыршәаразы – 
100 млн.  500 нызқь мааҭ. 

Ареспубликатә биуџьет адефицит 
ԥарала аиқәыршәаразы хыҵхырҭқәас 
иҟалароуп Амилаҭтә банки егьырҭ 
амалқәеи. 

Акредитқәа рыла ажьырныҳәамза 
1, 2026 шықәса рзы ареспубликатәи 
аҩныҵҟатәи ауал иреиҳау аҩаӡара 
650 млн. мааҭ рыла ишьақәыргылахо-
ит, акредитқәа рыла ареспубликатәи 
адәныҟатәи ауал хыхьтәи аҩаӡара  
–  926 млн. 381,3 нызқь мааҭ рҟынӡа 
инаӡоит.  2025 шықәсазы ареспуб-
ликатәи аҩныҵҟатәи аԥараԥсахра 
апрограмма аицҵалыҵ 650 млн. ма-
аҭ рыла ашьақәырӷәӷаразы инагоуп.   

 Урыстәылатәи Афедерациа 
аҿаԥхьа Аԥсны иақәу аҳәынҭқар-
ра-експорттә кредит ала ауал хада 

ашәаразы  иазԥхьагәаҭоуп 90 млн. 
783,4 нызқь мааҭ. 

«2025-тәи афинанстә шықәса-
зы ахашәалақәа рымҽхак 17,3 млрд. 
мааҭ рыла ишьақәыргылоуп, урҭ ра-
хьынтә 12,1 млрд. мааҭ ахатәы хашәа-
лақәа раҳасабала иазԥхьагәаҭо-
уп.  Ԥшьышықәса раԥхьа абиуџьет 
ахатә хашәалахәы 4,8 миллиард ма-
аҭ акәын иҟаз. Уи аизҳара иацхрааит 
анапхгараҭара аиӷьтәра, ахәаахәҭратә 
еикәыршара ашьҭыҵра, атауарқәеи 
амаҵзурақәеи рымҽхак арҭбаа-
ра», –иҳәеит атәыла Аԥыза-министр 
ихаҭыԥуаҩ, афинансқәа рминистр 
Владимир Делба. 

2024 шықәса иаҿырԥшны 
уахәаԥшуазар, Аҳәынҭқарратә би-
уџьеҭ ахашәалақәа реизҳара   1,8 
млрд. мааҭ рҟынӡа инаӡеит.        

Аминистрцәа Реилазаара Аԥс-
ны абиуџьеҭнҭыҵтәи афондқәа фба 
2025 шықәсазы рбиуџьеҭқәа рзы аза-
кәанқәа рпроектқәа шьақәнарӷәӷәеит.

Зыӡбахә ҳамоу Аԥсны Атәан-
чаҩратә фонд, Ихымԥадатәиу 
амедицинатә ԥгаԥса афонд, аре-
патриациа Афонд, 1992-1993шш. 
Аԥсны жәлар Рџьынџьтәылатә еи-
башьра аинвалидцәа рҳәынҭқар-
ратә биуџьеҭнҭыҵтәи Афонд, асо-
циалтә ԥгаԥсеи аџьа ахьчареи Рфонд, 
амҩатә Фонд. 

Азакәанқәа рпроектқәа ахәа-
ԥшразы Аҳәынҭ қарра Ахада иахь 
идәықәҵахоит. 

Аминистрцәа Реилзаараҿы 
ԥхынҷкәынмза 28, 2016 шықәсазы 
ирыдыркылахьаз «Аҭаҭын аалыҵи 
иџьбароу арыжәтәи рзы 2016 шықә-
сазтәи ахкы  азы акцизтә дыргақәа 
ралагаларазы» Ақәҵара   №234 аиҭа-
крақәа ралагаларазы аӡбамҭа ры-
дыркылеит.  

Иазгәаҭатәуп, акцизтә дыргақәа 
рыхәԥса аа-шықәса ԥсахрада иҟан. 

Ақәҵара азинмчы аиуеит абҵа-
рамза 1, 2024 шықәса инаркны  

Аҳәынҭқарратә биуџьет 
ашьақәырӷәӷәаразы

Аминистрцәа                  
Реилазаараҿы

 d Ааигәа имҩаԥысит ареспубли-
катә аҳәынҭавтоинспекциа аус-
зуҩцәа раҳасабрбатә еилатәа-
ра. Уи хацыркын Дамеи Аҩӡба 
аҳәынҭавтоинспекциа аусбарҭа 
аиҳабыс ишьақәырӷәӷәара-
зы, аҩнуҵҟатәи   аусқәа рми-
нистр аинрал-маиор Роберт Киут 
идҵаҟаҵара  рылаҳәара ала.

Дамеи Аҩӡба Аԥсны аҩнуҵҟатәи 
аусқәа рминистрра анапаҵаҟа аус 
иуеит 2011 ш. раахыс, 2020 ш. инар-
кны аҳәынҭавтоинспекциа авто-
транспорт  ашәҟәҭаҩратә ҟәша 

аиҳабыс дыҟан. 2024  шықәса 
ахԥатәи аԥшьбарак алагамҭа аахыс  
аҳәынҭавтоинспекциа аусбарҭа 
аиҳабы инапынҵақәа наигӡон.

Аусбарҭа аиҳабы иеихшьаа-
латә ажәахә аҟны ишазгәеиҭаз ала 
ҳазну ашықәс жәымз ирылагӡа-
ны ҳтәылаҟны иҟалеит, 35-ҩык 
ауаа рыԥсҭазаара ахьҿахҵәахаз 
амҩатә-транспорттә машәырқәа 
– 123; урҭ рҟны – 141-ҩык ааха 
ӷәӷәақәа роуит. Еиҳаракгьы, амҩатә 
машәырқәа ахьырацәоу Гагреи Гәдо-
уҭеи рраионқәа рҟноуп. Гагра – 48,  
Гәдоуҭа – 34 машәыр ыҟан иарбоу 
аамҭаҿҳәара иалагӡаны.

Инеизакны амашьынарныҟәца-
ратә ԥҟарақәа реилагара 9383 хҭыс  
аарԥшын Гагра, Гәдоуҭа акәзар – 

3603 хҭыс. Ареспублика зегь аҟны 
ари аҿҳәара иҭагӡаны  амашьынар-
ныҟәаразы  азиншәҟәқәа рымхын 
1571-ҩык арыжәтә џьбара ыжәны 
иахьыҟаз азы. Зынӡа иааидкыла-
ны ареспубликаҿы, иарбоу аамҭа 
иалагӡаны 1934 административтә 
ԥкаанҵа шьақәыргылан, 378 – ус 
нашьҭын аусӡбарҭақәа рышҟа.

Аизара иалахәыз аҩнуҵҟатәи 
аусқәа рминистр ихаҭыԥуаҩ Беслан 
Ҷкадуа ажәахә хада ахҳәаа ҟаҵо 
иазгәеиҭеит: ари ахырхарҭала аусу-
ра иақәнагоу аҩаӡара аҟнынӡа ишы-
нагӡам. Даҽа ҩымз рнаҩс, ашықәс 
11-мзатәи аихшьаалаҟаҵара аан 
алҵшәақәа  еиӷьу ала еиҭакым-
хар, аусбарҭаҟны  дырҩегьых акад-
ртә еиҭакрақәа хымԥадатәны иша-
зиԥхьаӡо.

Аиеи,  диашазар акәхап аминистр 
ихаҭыԥуаҩ, аха ҳажәлар ражәаԥҟак 
иаҳәоит «ача ҭины, ача аазхәаз» ҳәа, 
абри  аҵакы ала азҵаара аӡбара 
ҳҽазаҳамкыкәан, еиҳа ихәарҭахозар 
акәхап, аԥҟареилагаразы арныҟәцаҩ  
иқәҵахо ахараԥса ашьаҭала есааи-
ра иҿио аҵарҭышагара аанкылара 
аҽазкызар?!

Насгьы, иҵабыргны аҳәынҭав-
тоинспекциа аусзуҩцәа рыма-
цара ирҭакԥхықәрамзар акәхап 
угәаҵанӡа инеиуа хыхь иаагоу  
ахыԥхьаӡарақәеи урҭ рыхҟьақәеи.

Дарбанзаалак аԥсҟы зкуа их-
дырра ҳаракызароуп, иныруазароуп 
аԥсадгьыли ажәлари уаҵәтәи рԥе-
иԥш. «Аӡы иаго аҳәҳәабжь  иаҳау-
ам ҳәа адунеи анызаара шиашам 
ҳазхәыцлап зегьы, ишырҳәо еиԥш, 
инаԥынҵаны.

А.Бзыԥба

Инарҵауланы 
узызхәыцша…

Аԥеиԥш уазхьазырԥшуа

 d Сынтәа апионерлагер «Артек» 
иахыҵуеит шәышықәса. Абри ак-
рызҵазкуа арыцхә  инамаданы 
Аԥсны, акультуратә центр «Гәы-
ма» иаԥшьган ацәыргақәҵа «Ар-
тек». Уи еиҿыркааит Аԥсны аҵа-
ра Аминистрреи Аҿартә-хәыҷтәы 
центр «Артеки» рнапхгарала. Уи 
мҩаԥысуан  ҩымш ирылагӡаны. 
Ацәыргақәҵа аҳәаақәа ирҭагӡаны 
иаԥшьган арҿиаратә конкурсқәеи 
аҟазара-классқәеи, иара убас 
арҵагатә программақәеи.

Ацәыргақәҵа аартуа аҵара ами-
нистр Инал Габлиа иҳәеит  2025 
шықәса ииун мзазы ҳара  ҳхәыҷқәа 
шалахәхо «Артек» 100 шықәса 
ахыҵра ахьазгәарҭо. Уи азы ааԥхьа-
ра ааишьҭит  Урыстәыла аҵара ами-
нистр Сергеи Кравцов.

Убри аганахьала Аԥсны раԥ-
хьаӡатәиуп ааԥхьара зауз, уантәи  
арҵаҩцәа, анапхгаҩцәа рҭаалоит  
еиуеиԥшым атәылақәа ирықәшәа-
лоит ашколхәыҷқәеи астудент-
цәеи аибадырразы. Атәыла Ахада 
Иусбарҭа аиҳабы Абесалом Кәарҷиа 
дазааҭгылеит «Артек» имаҷымкәа 
абиԥарақәа шеиҵанааӡахьоу, агәа-

лашәара ссирқәагьы шҳамоу. «Са-
ра  исгәалашәоит, ари  алагерахь 
ацара ус  ишымариамыз. Аиашазы, 
сара схәыҷра сазшәырхынҳәит ари  
еиҿызкааз», – иҳәеит иара.

Жәларбжьаратәи ахәыҷтәы 
центр «Артек» аиҳабы Константин 
Федоренко Инал Габлиа иҭабуп ҳәа 
иаҳәауа, иазгәеиҭеит дара Аԥснытәи 
ахәыҷқәа уахь рнаԥхьара адагьы 
анапхгаҩцәеи ахәыҷтәы лагерқәа 
рааӡаҩцәеи разыҟаҵаразы алша-
рақәа рзаԥырҵарц шрылшо. «Уры-
стәыла «Артек» аиқәырхараз иал-
шаз џьашьатәуп. Иаагозар, 2015 
шықәсазы иара иаднакылар алшон 
5- нызқьҩык ахәыҷқәа, иахьатәила – 
уи алшарақәа наӡеит 43- нызқьҩык 
рҟынӡа, ари  иҵегьы  еизҳалоит. 
Сынтәа 76 тәыла рҟнытә ахәыҷқәа 
ҳаман, убри ахыԥхьаӡараҿ иҟан 
Аԥснытәи ашколхәыҷқәагьы. Сгәы 
иаанагоит, «Артек» Аԥсны аара аҵак 
ду амоуп ҳәа»,  – иҳәеит Константин  
Федоренко.

Ацәыргақәҵа иалахәыз ашкол-
хәыҷқәа  ирԥон ахәдахаҵақәа, аиу-
велиртә рԥшӡагақәа, насгьы амат-
риошкақәа  анапы зҵаҩыз,  ҳамҭас 
рықәлацәа  иргаратәы. Аиаша-
зы, асеиԥш иҟоу ацәыргақәҵақәа 
ахәыҷқәа реибадырра, реигәныҩра 
иацхраауеит, насгьы ажәларқәа 
рнеизыҟазаашьа арӷәӷәоит, уи 
ахәыҷқәа рнаҩсангьы  адуцәагьы 
рзын ихҭыс бзиоуп.

«Артек» аиубилеи –   Аԥсны

Ахҭыс бзиаӡа

Наира  Сабекиа

Ҳазнылаз амза алагамҭазы 
имҩаԥысит Аԥсны аҳазалхратә хе-
илак ахантәаҩы Оҭар Хьециеи Уры-
стәылатәи афедералтә ҳазалхратә 
маҵзура анапхгаҩы Валери  Пика-
леви русуратә  еиԥылара. 

Уаҟа ирылацәажәан Аԥсни Уры-

стәылеи рҳазалхратә усбарҭақәа 
анаҩстәи русеицура иактуалтәу 
азҵаарақәа жәпакы. Урҭ  рхыԥхьаӡа-
раҿы – аԥсуа-аурыс ҳәынҭқарратә 
ҳәаа ахысра аамҭа рацәа ақәмырӡра 
алыршара, аидара мҩанызго рзы  
аҳазалхратә усмҩаԥгатәқәа  рыр-
ццакра  уҳәа ҳҳәынҭқаррақәа ру-
аажәларра рус зламаншәалахаша 
ауснагӡатәқәа акыр.

А.Амзацба

Аиҭанеиааира  шьақәымхарц

Аусуратә еиԥылара

 d Урыстәылатәи Афедерациа 
Апрезидент Владимир Путин 
инапы аҵаиҩит ҩынтәны ашәах-
тәқәҵара ацәцаразы, ахашәа-
лақәа рзы ашәахтәқәа рганахьа-
ла ашәахтәшәара аҽацәхьакра 
алмыршаразы Урыстәылеи Аԥс-
ни реиҳабырақәа рыбжьара 
аиқәшаҳаҭра аратификациазы 
азакәан, иаанацҳауеит ТАСС.

Аиқәшаҳаҭра аус адулан, ана-
пы аҵаҩын 2024 шықәса маи 7 
азы Аҟәа, «азакәанԥҵарақәа ре-
ишьаршәаларазы» Урыстәылатәи 
Афедерациеи Аԥсни ирзеиԥшу асо-
циалтә, аекономикатә қәыԥшыла-
ра ашьақәыргылара апрограмма 
инақәыршәаны. 

«Аиқәшаҳаҭра хықәкыс иамоуп 
еиқәышаҳаҭхауа аҳәынҭқаррақәа 
(Урыстәылатәи Афедерациеи Аԥс-
ны Аҳәынҭқарреи) рахьтә иарбанза-
алак аиуристтә хаҿқәеи ауааԥсыреи 
дара рҳәынҭқарреи аҳәынҭқар-
ра-партниори рҟны ахашәала ах-
кык азы ашәахтәқәа ҩынтә дмыр-
шәара. Абри азҵаара аҭыԥ ақәҵара 
наҟ-ааҟ аинвестициақәа радыԥхьа-
лара иацхраауеит, иагьалнаршо-

ит аиури ст тә хаҿқәеи ауааԥсыреи 
ҩынтәны ашәахтә дмыршәаразы 
аҭагылазаашьақәа раԥҵара», –иаз-
гәаҭоуп уи иацу аматериалқәа рҟны. 

Аиқәшаҳаҭрала ишьақәыр-
гылахоит адивиденқәа раҳаса-
бала ахашәалақәа рганахьа ла 
аҳәынҭқарра-ахыҵхырҭа аҟ нытә 
ашәахтә еиԥшу ашәага-зага қәа 10 
процент, аилыркаарақәа ҟарҵахьан 
уаанӡа Урыстәылатәи Афедера-
циа афинансқәа Рминистрр аҿы. 
Про центла ахашәалақәа рзы ашә-
ахтә ашәага-зага 0 процент ыҟ-
оуп. Ари иалнаршоит аҳәынҭқар-
ра-ахыҵхырҭа аҟны ашәахтәқәа 
аԥ  араԥсахра аганахьала иршәауа 
апроцентқәа рамырбара. Ус анакәха, 
абас еиԥш иҟоу апроцентқәа рзы 
ашәахтәқәа ршәоит аԥара дзырԥ-
сахыз аҳәынҭқарра абиуџьет ахь. 

Абри инаваргыланы, аиқә-
шаҳаҭра иазыԥхьагәанаҭоит ар-
гылара ахьымҩаԥысуа атәылаҿы 
ахашәалазы ашәахтә ашәара аҟ-
нытә аргылаҩцәа рхы рақәиҭтәра 
18 мзы. Убри аҩнуҵҟала егьи 
аҳәынҭқарра аҟны ҳәынҭқаррак 
аилахәыра аусура икылнагаӡом ес-
нагьтәи ахаҭарнакра аиҿкаарахь. 

Аиқәшаҳаҭра иазыԥхьагәана-
ҭаӡом иарбанзаалак административ-
тә ԥкрақәа ралагалара, анападкыла-
ратә уҳәа иҟоу ахыхь анапынҵақәа 
рыҭара.

Ҩынтәны ашәахтәшәара 
алмыршаразы

ТАСС адырра злаҟанаҵо ала

Аԥсуа бызшәа аҭоурых ду змоу 
бызшәоуп. Уи ижәытәӡатәиу абыз-
шәақәа ирхыԥхьаӡалоуп. Бызшәа-
да изыҟалом, изышьақәгылом 
аҳәынҭқарра.

Уажәы лассы-лассы ақалақь аҿы 
ҳхатәы бызшәа аасҭа егьырҭ абыз-
шәақәа иаҳа ахархәара роуа иала-
геит. Ииашоуп, ауаҩы шаҟа бызшәа 
идыруа аҟара убриаҟара ибзиоуп. 
Аха урҭ абызшәақәа зегь раԥхьа 
ҳхатәы бызшәа ҳаргылароуп. Уи 
ала ҳцәажәозароуп, ҳаҩуазароуп, 
ҳагәҭыхақәа еибаҳҳәозароуп.

Абызшәа – ари асаби иҩызоуп. Уи 
ҳаиҷаҳароуп, иҳахьчароуп.

1992-1993-тәи ашықәсқәа рзы 

ҳҵеицәа гәымшәақәа ҳаԥсадгьыли 
ҳбызшәеи ахьчареи аиқәырхареи 
рылдыршазар, ҳара изызҳауа аҿар, 
саргьы уахь сналаҵаны, иаҳуалу ако-
уп – ҳбызшәала ацәажәареи, ԥхьаҟа 
агареи, амырӡреи. Еиҵагыло аҿар 
ибзианы иаҳдыруазароуп, еилаҳка-
ауазароуп ҳбызшәа алахьынҵа ҳара 
ишаҳлахьынҵоу. 

Аԥсуа бызшәа иахьатәи аамҭа-
зы иамоу алшарақәа маҷым. 
Ԥсышәала иҭрыжьуеит асахьаркы-
ратә ҩымҭақәа, аҭҵаарадырратә 
усумҭақәа, аизгақәа, арҵага шәҟәқәа, 
ажәарқәа уҳәа. Сгәыӷуеит, ҳбыз-
шәа уажә иамоу алҵшәақәа раасҭа 
ҳаԥхьаҟа иҵегьы аҽарҭбаауеит ҳәа.

Сара сзы кыр аҵанакуеит схатәы 
бызшәа. Сшыхәыҷӡаз сҭаацәа уи 
агәыбылра сдыркит, сахьыҟазаалак-
гьы уи сныруеит.

Исҭахуп Аԥсны инхо зегьы, саԥ-
суоуп ҳәа зхы зыԥхьаӡо зегьы 
еицҿакны, иацәыԥхамшьакәа рхатәы 
бызшәала, аԥсышәала ицәажәаларц. 
Зхатәы бызшәа ззымдыруа ауаҩы 
дыҟазаргьы ихатәы бызшәа иҵарц 
агәаҳәара иоуеит зегьы аԥсышәала 
ицәажәалар.

Шәааи нас, аҿар зегьы ҳхатәы 
бызшәала ҳцәажәалап.

Нагӡара ақәзааит аԥсуа бызшәа!

Влада Ԥлиа,
ААУ аԥсуа бызшәеи 

алитературеи азанааҭ
2-тәи акурс астудент

Аԥсуа бызшәа: иацы, иахьа, уаҵәы

Аԥсны Аԥыза-министр Алеқсандр 
Анқәаб диԥылеит Аԥсны Атәанчаратә 
фонд ахантәаҩы Денис Гәылариа. Уи 
иажәақәа рыла, 2024 шықәса ианвар 
инаркны сентиабр азынӡа апенси-
ақәа, ацхыраагӡақәа, инацҵаны аз-
шәарақәа рзы идәықәҵан 1 млрд. 
108 млн мааҭ. Ари 144 миллион мааҭ 
рыла еиҳауп иҳаҩсыз ашықәс абри 
аамҭа иадкыланы. 

Ианвар инаркны Атәанчаратә 
фонд иаланагалеит 1 миллиардки 
133 миллион мааҭ аԥгаԥсатә хәҭа-
лагалақәа. Абригьы 162 миллион ма-
аҭ рыла еиҳауп 2023 шықәса абри 
аамҭа иаҿырԥшны. 

2024 шықәса октиабр 1 азы 
атәанчахәқәеи ацхыраагӡақәеи зауа 
рхыԥхьаӡара иартәеит 48 928-ҩык, 
иҳаҩсыз ашықәс азы аасҭа 2 757-
ҩык рыла еиҳауп. 

Атәанчахәқәа инарыцҵаны 
ирзыршәоит 13 990-ҩык, 2023 шықә-
сазы аасҭа 1 716-ҩык рыла еиҳауп. 

2024 шықәса октиабр 1 азы 
атәанчахәқәа ирыцҵаны ирзыршәа-

уа ԥарала аиқәыршәара аицҵалыҵ 
иартәеит 308 миллиони 335 нызқь 
мааҭ, абри 59 миллиони 396 нызқь 
мааҭ рыла еиҳауп иҳаҩсыз ашықәс 
азы аасҭа. 

2024 шықәса ианвар инаркны 
Атәанчаратә фонд ишьҭнахит 11 ка-
тегориа ирыҵаркуа апенсионер-
цәа ртәанчахәы. Урҭ иреиуоуп 1992-
1993 шықәсқәа рзы Аԥсны жәлар 
Рџьынџьтәылатә еибашьра аин-
валидцәеи иҭахаз рҭаацәарақәеи. 
Рхыԥхьаӡара наӡоит 5 000-ҩык 
инареиҳаны. Ашықәсан иҟоу ахыхь 
иаҭаххо аԥарақәа идыртәоит 125 
миллиони 100 нызқь мааҭ.

Ҳазҭоу ашықәс ииуль инарк-
ны Атәанчаратә фонд ишьҭнахит 
хазы игоу апенсионерцәа –атәым 
ҳәынҭқарра атәанчахәқәеи егьырҭ 
асоциалтә ԥарақәеи змауа Аԥс-
ны Аҳәынҭқарра атәылауаа ртәан-
чахәқәа. Уи иартәоит 1 000 мааҭ. 
Шықәсык иҟоу ахыхь иаҭаххо аԥа-
рақәа идыртәоит 180 миллиони 408 
нызқь мааҭ. 

Атәанчаратә фонд ахантәаҩы 
ажәалагала ҟаиҵеит абри акатего-
риа иаҵанакуа атәылауаа (15 795-
ҩык) 2025 шықәсазы даҽа 1000 ма-
аҭ рзацҵара азҵаара ахәаԥшразы. 
Шықәсык иҟоу ахыхь иаҭаххо аԥа-
рақәа идыртәоит 189 миллиони 540 
нызқь мааҭ.

Атәанчахәқәа ирыцлоит

Атәанчаратә фонд 
агәҭакқәа

«Сҭоурых 
цәырган…»

– Ҩбаҟа минуҭ быстол бза-
хамтәаӡои?

– Мап. Мап, мап. Ацырагьы сза-
хатәом. Акагьы сзыҟаҵом. Аха Шәа-
ча ахәышәтәырҭаҿы сахьышьҭаз 
аус зуит. Ахәылбыҽха удәылҵыр 
уҩнарыжьлаӡомызт, аха санцалоз 
асахьақәа зегьы сыбла ихгылон, Ин-
на. Урҭ ргәынқьыбжьы саҳауан. Уб-
ри сыццакны иҟасҵар акәын. Из-
бан акәзар, уа сахьнеизгьы аамҭа 
уиаҟара сымаӡамызт.  Нас исырҽе-
илап ҳәа ирласны изҩит. Уажәы иа-
ха ҩынтә исырҿыцит абри ажәе-
инраала. Избанзар, рҭоурых цәырган 
исдырбон ҳәа иахьыҟаз, рҭоурых 
акәӡамызт, са сҭоурых акәын. Рҭо-
урых ҳәа ианца, исыриашан, сҭоурых 
цәырган исдырбон ҳәа иҟасҵеит. 
Нбанк ауп, арахь аҵакы ацәыӡу-
еит. Ус знык-ҩынтә раҟара сахы-
суеит. Аха аҵыхәтәанӡа ақьаад ахь 
ихысҩылаароуп. Даара ирацәо-
уп.  Акаамеҭӡа сарааԥсеит. Уи, иа-
шаҵәҟьаны игәылыршәаны изыҩу-
еит ҳәа уаналага, ԥсгаха унаҭаӡом, 
ауаҩы дызшьуа уи аҟара акагьы 
ыҟаӡам.  Иаҳаракгьы анс адәаҟын-
тәи асахьақәеи, Анцәа иацәажәа-
рақәеи ианрылухуа, даара ишәарҭо-
уп. Иара иԥсу абызшәала акы 
уҳәаргьы, уи ашәи нанагар ауеит. 
Даара уазхәыцны иҟауҵалар ауп. 
Аха аҟаҵарагьы, уԥсҭазара ахаҭагьы 
аҷаԥ ҳәа ахәрыбӷьыц еиԥш, ирхәыз 
алахь инадҵаны уаагьыжьыр ауп. Ус 
иҟоупуи. Амала аԥсуа жәлар ахәы-
лак ирыхьыз рзымдырӡакәа, заҟа 
рхыргазеи?!

– Асахьақәа иббоз аубыхқәа ре-
ибашьра иатәызу, уаанӡа ианын-
хоз акәзу? 

– Уи хазы еилырганы избаӡо-
мызт, Инна. Сгәалашәара аҟынтәи 
ауп. Сыхшыҩгьы хәыҷык исмыц-
храауази. Асахьақәагьы ыҟан, ах-
шыҩгьы ыҟан. Аҩнуҵҟатәи адоуҳа, 
арахь арҵәааҳәа иҳәҳәо ҿнамҭуеи. 
Акы аныҟауҵо, иаҳарак аҭо урыхтә 
фактқәа иаразнак рҽеизыргоит, рҽе-
иладырҵәоит. Нас ахысбыжьгьы 
уаҳауа, асахьақәагьы убо уалагоит. 
Амазонкацәа шьқьыруа ицәырҵуе-
ит. Уи хырзаманроуп, бара. Уи уҽа-
науҭалак, нас уагеит. 

Амаӡа
– Инна, акыр сбыҳәеит цәа-

ҳәақәак бхәыҷра, бааԥынра иазкны.
– Ари «Амаӡа» ахьӡуп. Шаҟа бҭа-

ху сыздырӡом сара. Ажәабжь исымаз 
аҟ ынтәи иҟасҵеит. 

Амаӡа. Усҟан, ашьац иа-
ҵәҟаҟараӡа ианиаҵәаз, аԥсҭа-
заара уамашәа ианеиҿыбааз, 
аидарагьы аныласыз, ақәыԥшра 
амҵәыжәҩақәа анаатуаз, уаныԥы-
руаз. 

Исараӡа, аланарԥшыга шьҭы-
схып. Избаӡом. Усҟан адоуҳаи аб-
зиабареи еицныҟәозаарын, ишьҭи-
бахзаап. Избанзар иԥшьан аҩбагьы, 
иссирын, уртәыртәуан. Саргьы уи 
сзацәымцеит. Абжьаратә школ 
аҿы аҵара анысҵоз ажәеинраала 
хәыҷқәа рыҩра салагахьан. Ашкол 
аҿгьы, иара анҭыҵҟагьы имҩаԥыр-
гоз азеиԥш усқәа срылахәын. Ара-
ион аҿы имҩаԥыргоз олимпиадак 
аҿы ҳаибадырит ашкол хәыҷқәеи 
ҳареи. Аиҳабыратә классқәа рҿы 
итәаз арԥарцәеи аҭыԥҳацәеи 
блаҵыхәала еихәаԥшуа иала-
гахьан. Сажәа сагәыланамхаларц, 
сажәеинраала санаԥхьа ашьҭахь 
илаԥш сыҵашәазаап, арԥыс на-
гак, Маӡала зыхьӡысҵаз. Убри амш 
инаркны, иҩызцәа рыбзоурала 
маӡа аицәажәарақәа ҳабжьале-
ит. Ашкол алгара рацәак бжьамкәа, 
аԥшыхәыҩцәа ирлас-ырлас иаауа 

иалагеит ҳашкол ахь. Сара сқыҭа аӡ 
аарцә иҟан, иара – аӡ нырцә. Лас-
сы-ласс ҳашкол ахь аныҟәара дала-
геит. Ҳарҵаҩцәагьы ирызгәамҭакәа 
иҟамызт ари. Маӡала иаҳхылаԥшу-
азаарын. Нас уи ацәажәарақәа 
ахылҵит, сҭаацәагьы ираҳаит. Акыр 
абжьагарақәагьы сарҳәеит. Саргьы, 
исҳәа-изӡа, абри арԥыс сизхәы-
цуа салагахьан. Аха маӡала. Уигьы 
маӡала. Даара имаӡаз џьысшьеит 
сара стәала. 

Ашкол алгара мызқәак ракәын 
иагыз, сара саҳәшьаду слыма-
ны ақалақь ахь ҳцеит, амаҭәақәа 
ааҳхәарц. Ахәылбыҽха ҳхынҳәит 
аҩныҟа. Ҳқыҭахь уахьымҩахыҵу-
аз ҩбаҟа верс шьапыла ицатәын. 
Ачаирҭақәа урылсны уцар акәын. 
Амҩахыҵырҭаҿы, амашьына ҳақәҵ-
ны, ҳамҩа ҳанынангылоз, аҷкәын-
цәа адыхҳәа ачаирҭа иаалԥан, 
ҳамҩа ааныркылеит. Азныказы да-
ара ҳшәеит, аха сара машәырны сы-
лаԥш иқәшәеит Маӡала инапҩымҭа 
ашәҟәқәа сзаазгалоз иҩыза ҷкәын. 
Нас еиҳа ашәара насхыԥсааит. Уб-
ри аамҭаз машьынак аабжьалан, 
саҳәшьаду лыхьӡ ҳәаны, шәааи, ҳара 
шәаҳгоит рҳәеит. Усҟан даҽа машьы-
накгьы ааҳадгылеит. Уа ирацәаҩны 
аҷкәынцәа шҭатәазгьы гәасҭеит. Урҭ 
рыгәҭа иаразнак сылаԥш иқәшәеит 
Маӡала зыхьӡысҵаз уи арԥыс. Иа-
гьыздырит урҭ гәҭакыс ирымаз. 

Аамҭа иара атәы ҟанаҵеит. Ҳа-
иԥырнагеит Маӡала иареи сареи. 
Ҳқәыԥшра ҽҳәамца ааныжьны, аду-
неи ду амҵәыжәҩақәа ҳрынтәалан 
маӡала. Нас хабарлагьы ирласны 
ҳзеигәнымҩит. Саргьы амаӡаҿы ин-
сыжьит уи дшысгәаԥхоз. Уи қәыԥшра 
аамҭан. Аԥсҭазарагьы еиҳа ила-
сын, иԥшӡан. Сгәы иҭахәхәа иҭаз, 
еиҭаҳәашьа змамыз ахьаа иахылҿи-
ааз жәеинраалоуп «Маӡала». 

– Еилыскааит, ари зну иарбан 
зыбҳәа ашәҟәы?

– Акагьы ианӡам. Ажәабжь сы-
моуп, «Маӡала» ахьӡуп, хәыҷык 
«Амцабз» авариант ала иҟасҵар 
сҭахын, аха ахак смоуӡеит. Ажәе-
инраала «Маӡала» захьӡу ажәаб-
жьи иареи еидысҳәалеит. – Иа-
ра ҟалаҵәҟьеит. Ашкол ҳалымгози 
азыҳәа...

– Ажәакала, уи ашьҭахь аили-
баргарақәа ҟалеит, сашьцәа це-
ит. Схала сакәын иҟаз, маӡала 
аӡәгьы иамҳәакәа дызгарц акәын. 
Аӡбарҭахь аус сарҭар, сырҿагы-
лоит иҳәеит. Иара Маӡала сара 
исыхьӡиҵеит. Сара иара ихьӡысҵе-
ит. Убри азоуп «Амаӡа» захьӡысҵаз 
ажәеинраалагьы,  аха ԥыҭк анҵгьы 
схы иҭыҵуазма. Абри ахҭыс ауп ис-
зырҩыз ажәеинраала. 

– Еилыскааит, ихазыноуп. Ҭа-
буп даара.

– Бзиоуп, бзиоуп. Аиаша ҳҳәо-
зар, сан дымсааит, баасыцрымӡааит 
уаҳа акәымзар (дыцәҳауеит), ҽазны 
иҟасҵаӡом. Заҟа сбыргәаҟхьоузеи 
иахьа. Цәгьала исыԥшааит. Абра 
сархивқәа зегьы сыртытын, сры-
латәоуп. 

Лыбжьы иаҵызбаауеит даара 
лгәы ишахәаз сызҳәаз ахьына-
лыгӡаз. 

Иҟалап уи аамҭа ахьылгәа-
лашәаз акәзар.

Аҭаацәара 
сахьалалаз

Аҭаацәара сахьалалаз, даара 
идуз напынҵа ӷәӷәак сирҟаҵеит 
Анцәа. Сахьынӡаҟаз. Схы ақәҵа-
ны иҟасҵеит убри. Даҽакала иҟа-
лаӡомызт ус иҟасымҵаргьы. Анцәа 
сидҳәалан. Убас исирбеит, абри 
ҟаҵатәуп ҳәа. Даара дхәыцуазаро-
уп ауаҩы. Аҭаацәа рыҩнуҵҟа иҟо-
угьы аилыргара цәгьоуп.  

Колиеи сареи ҳаибагеижьҭеи 
хәбаҟа-фбаҟа шықәса ҵуан. Ауни-
верситет аҿы аизара ыҟан.  Дара 
цәажәеит, нас ашәҟәыҩҩцәа. Ко-
лиа ажәа ирҭеит. Убасҟан Мушьни 

Лашәриа дҩагылан: 
– Уара абри Инна Аҳашԥҳа 

дҳацӡами иахьа? Никәала сҩы-
за бзиа иоуп, аха Инна днаган, 
ишәшьыра дыҵашәыргылеит. Арахь 
дыҵаӡаӡом лара. Колиа заҟа ди-
хыҳәҳәозеи, абри даҳҵәахуеит ҳәа 
шәзаҿуи, ажәа злышәымҭои иҳәе-
ит. Иџьаршьеит ауаа. 

Колиагьы, уара ажәа бзиак уҳәе-
ит, иахьаҟара аиаша рҳәо смаҳац 
иҳәеит. Инна уа миссиак сыҭан 
срышьҭит, Мушьни ииҳәаз ала 
ишьақәсырӷәӷәеит ауп. Ус иагьыҟан 
иара. Уа дызцәызгаз рацәоуп, 19 
шықәса рыла.  

Иуҭаху ауаҩы
Зегьы иреицәоу аҟазшьа, зегьы 

реиҳа уаҩы изымычҳауа сара исы-
моу, сан илыхшазшәа, зегьы сара 
исеиԥшзар сҭахуп. Аԥышәа змоу 
ауаа исарҳәеит, бҽахыбымшьаан, 
бавс рҳәеит. Мамоу сҳәеит. Сара 
ишсыдыскыло анҭ ианыҟарымҵа-
лак, ари сара сымацара соума из-
тәу ҳәа саақәгылоит. Ус ҟалашьа 
амаӡам, бара, Инна.

– Ауаа зегьы џьара акы иаҵами, 
рхатәык. Иахьцо сеидру.

–  Аиеи, аха абарҭ зегьы, иара 
Иисус Христос ихаҭа иҟоу зегьы 
ҳа илаҵаны, ухәарҭам имҳәеит, 
усзымӡырҩит имҳәеит, убжь ы с-
уп имҳәеит, зегьы-зегьы ҳаигә ы-
ҵаҳәҳәан, ҳиман дмааи. Нас ушьҭа, 
аҭакс хәыҷык ҳуаазар иҳахьуеи. 
Ируам арҭ, ирҭахӡам. 

Адгьыл аҿы ҳшеибажьаз, Ан-
цәа дужьар ауа џьыршьоит. Ирҳәо, 
ируа, иҟарҵо, рықьачақьрақәа 
Анцәа инапы иқәҵан дтәами. Ус 
иҟоуп, анс иҟоуп. Сара сгаӡахе-
ит бара. Ақьыԥшра ауаҩы дԥыхха 
дықәнаҵоит, ҩнуҵҟалагьы, адәахь-
гьы, доуҳалагьы дҟәыбаса дагоит. 
Ахҭыԥ дагазшәа. Иара итәы ада 
акгьы имбо, ус ҟалар шԥаҟало ҳәа 
уахьынҳало. Иҟамло ҳәа акры ыҟоу 
џьушьоит. Усшәа сыҟоуп, сгаӡахе-
ит, Инна. 

Аиаша сҳәар сылшоит схазгьы. 
Сызнысыз амҩақәа сара исымды-
руеи. Иччархәзаргьы, ибааԥсызар-
гьы, схы сахыччозаргьы, схы агәаӷ 
скуазаргьы.

– Бара аиашаҳәара баниуаз 
ҟәадас ибықәырҵазшәа, быҟоуп.

– Сыздырам. Ус иҟан рҳәеит сҭа-
ацәагьы. Сабду ақыҭа аокруг да-
хагылан, Ԥақәашьтәи аокруг, Кьа-
разаа рхаан. Ҟама хәыҷык иҟәнын. 
Убри ала ажәлар ныскылоит ҳәа 
даҿын, ҷыхҷыхҳәа. Иашамзар ак 
иҳәар ҟамло џьушьап. Агәашәқәа 
зегьы ҿыҩрны, аҭаацәа зегьы 
ҳдәылҵны, ишьҭыхны акәын иша-
аҳартуаз, иара иҽы даасуа, Кьара-
заа дрышьҭан рҳәеит. Иахыччон 
есымша.

Изхысҳәаауа, ҳшьа џьара аус 
ауама, акы ыҟоуп. Уи иахьынӡаб-
зиоугьы сызбаҳәаӡом шьҭа. Ԥыхьа 
ибзиаз џьышьа ибасҳәар сылшон, 
ушьҭа игаӡаразаргьы ҟалап. Каа-
меҭ игаӡароуп. Избан акәзар иҟам 
ак сыԥшаауеит ҳәа уҵыркант кны, 
иҵухуа ахьыҵам уеимдар ауама?

– Иҵазаргьы ҟамлои?
– Уаҩы изымԥшааӡац, Инна.  Ус 

акалашәа иҟоуп адунеи. Сара ир-
мариашәа сахәаԥшуан. Ҽакала 
ахәаԥшра салагеит уажәы. Иуҭаху 
ауаҩы уишьҭалеит ҳәа дузыԥша-
аӡом. Убри зегьы реиҳа итрагедио-
уп, бдыруоу?

– Иуҭаху ауаҩы?
– Иуҭаху ауаҩы – ак уҩуама, акы 

уиазҵааума, акы имухуама. Акы 
азыҳәа иуҭаху ауаҩы уишьҭалан, 
убри иуҭаху ахҭа иҭаиршәуазаргьы, 
уара духәо ахаан дзыҟалаӡом. Иуе-
иҳәаӡом, мамзаргьы иҳәар аҭахым-
кәа ибоит. Арма-ӷьырма аимаақәа 
анушьоуҵо еиԥш иҟалоит, иухәо 
ҳәа аӡәгьы дыҟаӡам. Ус иҟоуп 
аԥсҭазаара.

Инна Ҳаџьымԥҳа

Аҵыхәтәантәи абырлашқәа 

«Ус иҟоуп аԥсҭазаара»

(Алгарҭа. Алагарҭа ануп агазеҭ 
№79-80)

 d Алиса Гыцба напхгара зылҭо III 
жәларбжьаратәи амузыкатә кон-
курс  мҩаԥысит Ражден Гәымба 
ихьӡ зху Аԥснытәи аҳәынҭқар-
ратә филармониаҿы.

Хымш ирҭагӡаны имҩаԥысуаз 
ари аконкурс хыркәшан гала-кон-
цертла. Уи амҩаԥгаҩ Есма Џьениа 
асценахь иналыԥхьеит аконкурс 
аҿы зҽалызкааз афиналистцәа 
30-ҩык.

Ахәаԥшцәа рҿаԥхьа дықәгы-
леит Аԥсни Урыстәылеи зҽаԥ-
сазтәыз артист, «Геликон-Опера» 
атеатр асолистка Алиса Гыц-
ба. Лара илҳәеит: «Ари аконкурс 
есышықәса еиҳа-еиҳа аҩаӡара 
шьҭыҵуеит. Иаҳхысыз ашықәса-
зы уи иалахәын 88-ҩык, сынтәа 
акәзар, урҭ рхыԥхьаӡара 200-
ҩык инархыҳәҳәоит. Афинал ахь 
инеизгьы рхыԥхьаӡара  еиҳахеит. 
Аконкурс –даара ахы аус адула-
ра, аџьабаа ду зцу акоуп. Афинал 
ахь ацәырҵраз еицлабуан 128-
ҩык артистцәа, Аԥсны Урыстәыла, 
Белорусиа, Ермантәыла, Британиа 
ду, Германиа, Китаи, Сербиа, Мон-
голиа, Молдавиа рҿынтәи. 

Аконкурс ажиури рџьабаа 
шьардаӡоуп. Урыстәыла зҽаԥсаз-
тәыз артистцәа: Иана  Иванило-
веи, Роман Муравицкии, Москва 
аҳәынҭқарратә капелла адирижи-

ор хада Анатоли Судакови, аекс-
перт Викториа  Фернандеси (Ис-
паниа) иҭабуп ҳәа ралҳәеит.

Уи ашьҭахь Алиса Гыцба акон-
курсантцәа аҳамҭақәа раналшьеит.

Артистцәа қәыԥшцәа асцена-
хь ирыццәырҵит Воронежтәи 
асимфониатә оркестри, Аԥсны  
аҳәынҭқарратә камертә оркестри.

«Асолотә вокал аҿы»аномина-
циаҿы актәи апремиа иаԥсахеит: 
Анастасиа  Колотовеи, Анастасиа  
Лаптевеи.

«Ансамбльтә ҟазара» ахкаҟны 
актәи апремиа  ранашьан: Софиа 
Сақаниеи Мариа Самусеваи. Иа-
ра убас Ҭаҭарсҭантәи адует Иаков 
Асташини Саид Хусаинови.

Аҳамҭақәа ршараан ахәаԥш-
цәеи аконкурсантцәеи ирзыԥшын 
даҽа гәахәарак, Аԥсны  Атәыла 
Ахада иԥшәма лҟнытә аԥхьахә 
ланашьан Москватәи аконсерва-
ториа астудентка Иарна Сым-сым.

Аҵыхәтәаны, зегь реиҳа иха-
доу аҳамҭа ҷыда – Гран-При иа-
нашьан атенор Валери Макаров 
(Москва). Аҳамҭа идкыло, уи иҳәе-
ит иара иаби, иабдуи Аԥсны ишиз, 
иара изы ишгәадуроу, араҟа абри 
аҩыза аиааира агара.

Аҳамҭақәа ршара анхдыркәша 
ашьҭахь, ахәаԥшцәа идырбан афи-
налистцәа рконцерт.

III Жәларбжьаратәи амузыкатә 
конкурс аиҿкааҩ Алиса Гыцба иҭа-
буп ҳәа ралҳәеит егьырҭ атәы-
лақәа рҟнытә зхы алазырхәыз 
асасцәа. Иара убас иҭабуп ҳәа 
ралҳәеит  аконкурс амҩаԥгараҿы 
илыцхрааз Аԥсны акультура Ами-
нистрра.

Амузыка адунеи

III Жәларбжьаратәи аму-
зыкатә конкурс

Наира Сабекиа

Аԥсны ахәҳахәҭра-ааглыхратә 
палата Ахада Ҭамила Мерцхәлааи 
Индиатәи  анаплакҩцәа Рассоциациа 
ахантәаҩи аусеицуразы амеморан-
дум рнапы аҵарҩит. Уи иазԥхьагәа-
наҭоит Аԥсни Индиеи  ирхаҭарнаку 

анаплакҩцәеи абизнесуааи рыбжьа-
ра ахәҳахәҭреи ааглыхреи  рганахьа-
ла аусеицура аҳәаақәа реиҵыхра, 
хырхарҭа рацәала аинвестици-
ақәа ралагалара, ихырҳагоу аусхкы-
рацәатә проектқәа  реицынагӡара 
уҳәа аҩҳәынҭқаррак анаҩстәи  ре-
изыҟазаашьақәеи русеицуреи мҽха-
кы ҭбаала рырҿиара.

А.Амзацба

Аԥсны – Индиа

Ԥхьаҟагьы аусеицуразы

 d Аибашьра ашьҭахьҵәҟьа 1993 
шықәса ԥхынҷкәын 12 рзы Аԥс-
ны Раԥхьатәи  Ахада Владислав 
Арӡынба инапы аҵаиҩит «Аԥс-
ны аҭҵаарадыррақәа ракадемиа» 
аԥҵаразы ақәҵара. Аха, имариа-
мыз аибашьрашьҭахьтәи аамҭақәа 
рзын,  аекономикатәи аполити-
катәи ҭагылазаашьақәа ирхырҟьа-
ны ақәҵараҿы иарбаз анагӡара иа-
нахәҭаз изалмыршахеит. 

 Аԥсны аҭҵаарадыррақәа  Ракаде-
миа, ҳтәыла аҭҵаарадырратә хәышҭа-
арақәа зегьы еидызкыло акы аҳасаб 
ала аусура иалагеит абҵара 30, 1997 
шықәса рзы. Ҳаамҭазы аҭҵаарадыр-
рақәа Ракадемиа аусура амҽхак ҭба-
ауп, алҵшәа акәзар, аҩаӡара ҳаракуп, 
академиа иаҵанакуа аинститутқәа 
быжьба русура мҩаԥысуеит еиуе-
иԥшым ахырхарҭақәа рыла. Акаде-
миа  аилазаараҿы иҟоуп аҟәшақәа 
хԥа – агуманитартәи аекономикатәи, 
асоциалтә ҭҵаарадыррақәеи рыҟәша, 
афизика-математикатәи, атехникатәи 

ҭҵаарадыррақәа рыҟәша, амедици-
на-биологиатәи, ақыҭанхамҩатәи ад-
гьыл аҭҵаареи рыҟәша.

 Аныҳәатә усмҩаԥгатә инақәыр-
шәаны, абҵара 30 рзы аҭҵаарадыр-
рақәа Ракадемиа иатәу Аботани-
катә институт ахыбраҿы  имҩаԥысит 
агәырӷьаратә еилатәара. Уи иа-
лахәын ааԥхьара зырҭаз асасцәа 
реиԥш, ҳтәыла аҭҵаарадырратә еи-
лазаара иаҵанакуа аҵарауаагьы. 
Аԥсны Ахада Иусбарҭа аиҳабы Абе-
салом Кәарҷиа Аҳәынҭқарра Аха-
да ихьӡала адныҳәаларатә шәҟәы 
даԥхьеит. «Аҭҵаарадыррақәа Ра-
кадемиа амилаҭтә хаҿра аиқәыр-
хареи, арҿиареи, аизырҳареи рҿы 
инанагӡо ароль ахә ашьара уадаҩуп. 
Иахьа ҳҵарауаа алшарақәа рымоуп 
мҽхакы ҭбаалеи хырхарҭа рацәалеи 
аҭҵаарадырра аусхк амҩаԥгаразы. 
Дара зҿу аусурақәа рызкуп аеконо-
микеи амедицинеи, ақыҭанхамҩеи, 
аекологиеи, уҳәа аҳәынҭқарра 
аҿиара уасхырс иаҵагылоу ахыр-
харҭақәа зегьы. Ҳҵарауаа рааԥса-
рақәа азгәарҭахьеит, рыхәгьы ҳа-
ракны иршьахьеит Аԥсны аҩнуҵҟа 
еиԥш, уи анҭыҵгьы. Еиҳаракгьы 
узыргәырӷьаша акәны иҟоуп аҭҵа-
арадырра аусхк гәацԥыҳәарыла 
аҿар ахьазнеиуа, рҽахьадырцало», 

– иазгәаҭоуп Аҳәынҭқарра Ахада  
инашьҭымҭаҿы. 

Аԥсны аҭҵаарадыррақәа Рака-
демиа ахада актәи ихаҭыԥуаҩ, ака-
демик Сергеи Бебиа, агәырӷьаратә 
еилатәара аартуа,  аҵарауаа рзана-
аҭтә ныҳәа рыдиныҳәалеит. Дырза-
аҭгыланы дрылацәажәеит иҳаҩсуа 
ашықәс азы  аҭыԥ змоу аихьӡарақәа 
ртәы. 2024 шықәсазы  х-ҩык аҵарау-
аа ирыхьчеит адоктортә диссертаци-
ақәа, даҽа хҩык аҭҵаарадыррақәа 
иркандидатцәахеит. 

Аҭҵаарадыррақәа Ракадемиа ака-
демик, алингвист, афилологиатә ҭҵа-
арадыррақәа рдоктор, апрофессор 
Виачеслав Чрыгба  иқәгылараҿы 
дазааҭгылеит ауаажәлаара рыҿиа-
ра иацхраауа акәны ишыҟоу ииаша-
ны иҳәаақәҵоу аҭҵаарадырра аусхк. 
Аҭҵаарадырра ахырхарҭақәа зегьы  
рҟны ицәырҵуазар ауп ахшыҩҵак 
ҿыцқәа, иҟазар ауп аҭҵаарра ҿыцқәа, 
урҭ ауаа рыԥсҭазаара иазыхәарҭоу 
ракәны хархәара рымазар ахәҭоуп 
иҳәеит иара. Аҭҵаарадырра аҿиареи 
адгылареи ахьамоу аҳәынҭқарра бе-
иоуп  аҭҵаарадырра ԥхьаҟа изго ауаа 
рыла ҳәа азгәеиҭеит Чрыгба.  

Ииасуа ашықәс аҩнуҵҟа ирацәан 
жәларбжьаратәи аҟазшьа змоу еиу-
еиԥшым асимпозиумқәеи аконфе-
ренциақәеи, урҭ ҳҵарауаа рылахәын, 
жәпакы рҿы иқәгылеит ажәахәқәа 
рыла. 

Виачеслав Чрыгба иааркьаҿны 
еихишьалеит  агуманитартәи, асо-
циалтәи, ауаажәлрратәи ҭҵаарадыр-
рақәа рыҟәша аусзуҩцәа рыҭҵа-
арадырратә усура. Ари аҟәшахьы 
иаҵанакуеит Д. Гәлиа ихьӡ зху  Аԥсу-
аҭҵааратә институти,  аекономикеи 
азини Ринститути. Арҭ аинститутқәа  
рҿы аус руеит ззанааҭтә зыҟаҵара 
ҳараку аҵарауаа-аҭҵааҩцәа. 2024 
шықәса рзы дара инарыгӡон еиуе-
иԥшым аҭакзыԥхықәу аҭҵаарақәа.

Виачеслав Чрыгба иажәақәа ры-
ла, аҵарауаа ҿарацәа реиҵааӡара 
Аԥсны аҭҵаарадыррақәа Ракадемиа 
ахырхарҭа хадақәа иреиуаны иҟо-
уп. Аспирантцәеи адокторантцәеи 
рхыԥхьаӡара аизҳара иаҿуп, агәыӷра 
ыҟоуп шықәсқәак рыҩныҵҟа аҵарау-
аа рабиԥара ҿыц еиҵагылап ҳәа, – 
иазгәеиҭеит академик. 

Аилатәараҿы иӡырган «Вестник 
АНА» зыхьӡу , 2005 шықәса раахыс 
еиԥҟьарада иҭыҵуа, аҭҵаарадыр-
рақәа Ракадемиа иатәу ажурнал 
аномер ҿыц, иара убасгьы ҳазҭоу 
ашықәсазтәи аҵарауаа ҿарацәа ру-
сумҭақәеи иҭрыжьыз ашәҟәқәеи ир-
зааҭгыланы ирылацәажәан. 

Аҭҵаарадырра амшныҳәа иазкыз 
агәырӷьаратә еилатәара хырқәшо 
2023 шықәсазы аҵарауаа қәыԥш-
цәа ирылаҳәаз аиндаҭлара аҳәа-
ақәа ирҭагӡаны зыҭҵаарадырратә 
усумҭа алкаахаз аҵарауаҩ, афило-

логиатә ҭҵаарадыррақәа рканди-
дат  Инал Гыцба Аԥсны аҭҵаарадыр-
рақәа Ракадемиа ишьақәнарӷәӷәаз 
апремиа ианашьан. Иуа Коӷониа 
ирҿиара иазкны Инал Гыцба ииҩыз 
иҭҵааратә усумҭа  апоет гәлымҵәах 
иԥсҭазаареи ирҿиаратә мҩеи ирыз-
куп, уаҟа ирзааҭгылоуп уаанӡа еил-
каамыз афактқәакгьы. Ари аусумҭа 
аҵарауаа ахә ҳаракны иршьеит, уи 
амҽхак ахьыҭбаау анаҩсгьы аҵакы 
ҵаулоуп, аџьабаа ду адбалоуп ҳәагьы 
азырҳәеит. Иара убасгьы аҭҵаа-
радыррақәа Ракадемиа аҳаҭыртә 
шәҟәы ланашьан аексперименттә 
патологиеи  атерапиеи ринститут 
ашьа абиохимиатә ҭҵаарақәа рла-
бораториа аиҳабы Лариса Аҳәԥҳа. 
Иалкаан иазгәаҭан лара аспирант-
цәа ирыдылбало аџьабааи, аҵарау-
аа ҿарацәа абиԥара  разыҟаҵареи, 
реиҵааӡареи рҿы ллагалеи. 

Аиԥылараҿы  иқәгылоз  аҵа-
рауаа  азааҭгылон  рыҟәшақәа рҿы 
имҩаԥгаз аусурқәа ртәы. Ирҳәон, 
аҳәынҭқарра аҟынтәи иҵегь адгы-
лареи ацхыраареи рымазҭгьы, иры-
моу алшарақәа даҽа ҩаӡарак ахь 
ишышьҭнахуаз, ишарҭбаауаз. 

Агәырӷьаратә еилатәара иа-
лахәыз зегьы ирбарц рылшон ицәыр-
газ, ақыҭанхамҩа аинститут аҿы 
ирааӡаз акиви, ахәырма, аҵәа, афе-
ихуа, аҳа уҳәа аԥышәарақәа ирхыжьу  
ашәыр лыԥшаах хкқәа. 

Аҭҵаарадырра амш иазкны

Ҳтәылаҿы иазгәарҭеит

Елана Лашәриаԥҳа

«Аԥсны»

 d Жәынгьы-ҿангьы абеиеи аӷа-
ри, малла мацарагьы акәымкәан, 
уаҩралагьы хәыки-шьхаки рыб-
жьан. Алакәқәа, асахьаркыратә 
фильмқәа рҿы акәзаргьы, шама-
хамзар малла ибеиоу ауаҩы дқьи-
аны дуԥылаӡом. Ажәа иалаҵаны 
ирҳәоит: «Мыцхәы аԥара ауаҩы 
дыбжьнахуеит». Сгәанала, ала-
мыси ауаҩреи злоу «аԥара-ашьа-
рагьы» дыбжьнахуам.  Аԥара  их-
нахуа зыԥсы цқьам, иаартым, 
зҷыдаратә ҟазшьа бааԥсқәа зынз-
мырԥшуа,  изӡо иоуп.

Иахьа ҳтәылаҿы ауалафахәы 
иахьыԥшу, уи зынӡа ишмаҷу, амз е-
и-амзеи рыбжьара иззеиԥымгало 
ау ааԥсыра маҷҩым. Уи инаҷыданы, 
лассы-лассы хаҭала, аҽыхәшәтәразы 
аматериалтә цхыраара зҭаху, аԥара 
иаҳәо ахәыҷы-чмазаҩцәа маҷҩым-
кәан ианаҳԥыло аамҭазы, ибеиоу 
ауаагьы ҳрыниоит.

Ҳәарада, ҳтәылаҿы ибеиоу ауаа 
ахьыҟоу бзиоуп, аха ибеиоу аԥсуа 
имилаҭтә цәаҩатә ҟазшьа ҷыдарақәа 
рцәыӡуеит ҳәа згәы иаанаго, хаҭала, 
сара срықәшаҳаҭым.

Иахьа шамахамзар, ҭаацәацы-

ԥхьаӡа ҩба-хԥа машьына ра шҭақәа 
ирҭагылоуп. Ҳтәылаҿы да ҽа аамҭа-
нык иеиԥшымкәан ирацәахеит 
амашьынақәа. Асовет аамҭазтәи 
амашьынақәа  шьҭа «антикварк» 
иаҩызахеит, иуарла-шәарлахеит. Ша-
махамзар, зегьы зыхә даара иҳара-
ку аҳәаанырцәтәиқәа роуп иаҳԥы-
ло, еиҳарак «џьип» ҳәа изышьҭоу, 
зеиуахкы уҭаху, абылтәы рацәаны 
инызхуа зымҽхак ҭбаау амашьы-
на дуқәа.

Аҵыхәтәантәи аамҭазы, Аԥсны 
Аҳәынҭавтоинспекциа аусзуҩцәа 
ихҭакны ирымоу  ижәны, ма анар-
котикатә  маҭәашьарқәа здызкыло 
рахьтә аԥсҟы зку  роуп. Уи инаҷы-
даны, ашәарҭадаратә маҟақәа 
рныҟәгара  шақәнагоу  гәцарарку-
еит. Ҳәарада, амҩатә машәырқәа 
раԥхьырҟәҟәааразы  арҭ аусмҩаԥ-
гатәқәагьы  хылаԥшра  рыҭатәуп. Аха, 
сара  сгәаанагарала, «зхы зтәым» 
иҟынӡа ҳнаӡаанӡа, «зхы зтәу» «ижә-
ны-ифаны» иҟам ауаа рхымҩаԥ-
гашьа ацклаԥшра  хымԥадатәи-
уп. Урҭ амҩаду «ихагаханы» ишану, 
аԥҟарақәа ишрықәымныҟәо зегьы 
рыцклаԥшра, ирыхьӡаны, ирыхәҭоу 
рақәыршәара, рахьырхәра шуадаҩу 
еилкаауп. Амҩаду агәҭа, амашьына 
акәым, ауаҩы дзавымсуа, ишабалак 
амашьына наргыланы, иаԥырҵны 
ицо ауаа рахьырхәра  хымԥадатәи-
ны иҟоуп.

Аԥҟарақәа ззымдыруа шуԥыло-
гьы, еиҳарак ас ахымҩаԥгашьа аа-

зырԥшуа, «зхы ада аӡәгьы изымхәы-
цуа, гәхьаас изкым» ауаа беиақәеи 
аԥагьақәеи  роуп. Урҭ  азхәыцӡом, 
рхахьгьы иааргаӡом, аӡәы иҩ-
ны дыздәылымҵуа, имашьынала 
ашҭа  дызҭымҵуа игәашә ишылагы-
лаз, ҽаӡәы идәқьан ахь дзымнеиуа 
ишә рмашьына  шыладыргылаз, ауаа 
еицырзеиԥшу абжьаларҭа  шыр-
шәаҳаз, шьапыла иахьиасша иазку 
шкәакәа цәаҳәала ихҟьоу «зебра» 
ҳәа изышьҭоу аҟны уаҩ  дызмиа-
суа» амҩа шыркыз. Ари зегьы ала-
мыс иацәыхароуп.

Аԥсуаа ражәа иалаҵаны ирҳәо-
ит: «Ухатәы  ӡбаны, нас ӡбара  уцо-
ит» ҳәа.  Хара ҳазцари, ес-шьыжьы 
Аботаникатә баҳча ала игоу амҩа-
ду шәаныланы Аԥсны аҩнуҵҟатәи 
аусқәа  рминистрра  ашҟа шәҿы-
нашәхар лабҿаба ижәбоит амилициа 
аусзуҩцәа рхаҭақәа шаҟа  еилагара 
ҟарҵо, урҭ  зыԥсҟы рку амашьынақәа 
«хара-бӷьара ишгылоу, шьапылагьы, 
машьыналагьы  высшьа ыҟамкәа. 
Урҭ ҿырԥштәыс изааҳго, хаҭала ҳа-
ра дара  хылаԥшра  арҭарц ахьаҳҭа-
ху аҟнытә ауп.

Ҳәарада, аилагарақәа ыҟо-
уп, амашьынақәа рыргылашьаҿы, 
шамахамзар ҳтәыла аҩнуҵаҟа 
зегьынџьара, хаҭала, арҭ ацәаҳәақәа 
равтор аус ахьызуа Ажәанба имҩаду 
аҟны, аџьармыкьа, ахәшәтәырҭақәа, 
ашколқәа рҟны  уҳәа убас иахьа-
балак.

Аԥҟара ишаҳәо ала, иахьаҭыԥым, 
аангылара азин ахьыҟам амашьы-
на аанкылара ҟалоит хә-минуҭк 
иреиҳамкәан. «Аԥҟара зыҟоу аила-
гаразоуп» – шырҳәо еиԥш, сара 
исҳәом зынӡа аӡә машәыршәагьы 
аԥҟара еилеимхәароуп ҳәа. Иаҳҳәап, 
иашаҵәҟьаны, амашьынақәа  ахьы-
рацәоу аҟнытә, ауаҩы иахьиргыло 
аҭыԥ имоукәан, иахьаҭыԥым иргыло-
зар, имашьына давсны ишьҭахь игы-
ло  дышзымцо шидыруа, игәы рҭынч-
ны сааҭла, хара  дышԥацои?! «Ауаҩы  
дызқәымшәо акгьы ыҟам!...» Ицца-
куа, ус  хьанҭак  иақәшәаз дҟалоит, 
уи аамҭазы, уи имашьына изҭыгаӡом,  
иԥырагылаз амашьына зтәу аԥшәма 
дгәарлаанӡа. Ас еиԥш ахымҩаԥ-
гашьа аԥсуарам, аԥсуа иламыс иаҵа-
накуам. Аха  аԥсуаҵас ахымҩаԥ-

гашьа зцәыӡыз автоинспекторцәа 
рымчқәа изыршәароуп, даҽа мҩак 
ыҟам…

Аԥсны Аҩнуҵҟатәи аусқәа Рми-
нистрра  аҳәынҭавтоинспекциа 
Аусбарҭа аиҳабы Дамеи Џьум-
бер-иԥа Аҩӡба хаҭала, амашьынар-
гылареи иара убас амҩаду аҟны 
аҭыԥ змоу аилагарақәеи ирызк-
ны аиҿцәажәаразы аҭел  ҳанизас, 
дшеилахазгьы дақәшаҳаҭхеит. Аха, 
аҵыхәтәаны, минуҭқәак раԥхьа иҟа-
лаз амҩатә машәыр  игәалаҟазаара 
шыбжьнахзи ҳаиқәшәаразы аамҭа 
шимамызи ҳаиҳәеит. Ега ус акәзар-
гьы, дазааит ҭелла ҳазҵаарақәа рҭак 
аҟаҵара.

«Хаҭала амҩадуқәа рҟны иа-
хь ахәҭам аҭыԥаҿы, аԥҟарақәа еи-
лаганы ишахәҭам амашьынақәа 
зыргыло амашьынаныҟәцаҩцәа  
ра хьтә аҵыхәтәантәи 10-мзы ры-
ҩнуҵҟала Аҟәа араион иахьаҵа-
накуа ашәҟәы иҭагалоуп 2508-ҩык 
амашьынаныҟәцаҩцәа», – иҳәеит уи.

Анаҩс, ҳаиҿцәажәара иацҵо иаз-
гәеиҭеит, иахьа 70-нызқь  инарзы-
наԥшуа Аԥсны амашьынақәа ашәҟәы 
ишҭагалоу, урҭ рахьтә Аҟәа ақалақь  
иахьаҵанакуа – 30 нызқь машьына. 
«Амашьынақәа рхыԥхьаӡара аизҳа-
ра инамаданы амашьынаргыларҭа  
апроблема  ыҟоуп Аҟәа ақалақь аҿе-
иԥш, Аԥсны араионқәа зегьы рҿы. 
Амашьынаргыларҭақәа ахьыҟаҳҵа-
ша  аҭыԥ ахьыҟам иахҟьаны, ари  
апроблема аӡбара уадаҩуп. Убри 
аҟнытә, излауала аԥҟарақәа еила-
ганы амашьынақәа дмыргылартә 
рхымҩаԥгашьа иацклаԥшыртә раб-
жьаагоит, ргәырҽанаҳҵоит амашьы-
наныҟ́әцаҩцәа, ҳауаажәлар», – иҳәе-
ит уи.

Ҳтәылаҿы асасааирҭа аргы-
ларазы  аҭыԥ еснагь иҳамоуп, иҳ-
аԥшаауеит. Аха иҟоу аҭыԥ зегь 
асасааирҭақәеи адәқьанқәеи рыргы-
лара ахь иҳашьҭызар, иџьашьатәӡам 
амашьынаргыларҭа ахьыҟаҳҵаша 
аҭыԥ аанымхазар?! Аха уи даҽа зҵа-
ароуп, аҭак ҟазҵаша даҽа џьоукуп…

Дамеи Џьумбер-иԥа, ҳаиҿ-
цәажәараан инаҵшьны иазгәеиҭеит  
автоинспекциа аусзуҩцәа шазымхо, 
аус зуагьы русура ахаҭабзиара еиӷь-
зар шиҭаху. Аха убри аамҭазы, «аус-
зуҩцәа зшәыдшәымкылои?» ҳәа 
иаҳҭаз азҵаара аҭакс «аусура ахьы-
уадаҩу аҟнытә, автоинспекциа ахь 
зхы зырхо ауаа маҷҩуп» – иҳәеит.

Уи иҳаиҭаз астатистика аҟны 
ишарбоу ала, Аҟәа ақалақь иаҵана-
куа 10-мзы рыҩнуҵҟала еиуеиԥшым 
амҩатә ԥҟарақәа реилагаразы иар-
боуп: арыжәтә  ыжәны  иҟаз – 596; 

амҩаҿы аныҟәара аԥҟара еилаз-
газ – 174; амашьынарныҟәцара-
зы аршаҳаҭгатә шәҟәы змамкәа 
амашьына аԥсҟы зкыз – 764; асар-
кьа арлашьцаразы – 68 уҳәа убас 
егьырҭгьы.

«Зегь здыруа дыҟам», – рҳәо-
ит, хаҭала, сара 10 шықәса раԥхьа 
амашьына аԥсҟы  скын, амҩатә ԥҟа-
рақәагьы хар амамкәан издыруе-
ит, сагьрықәныҟәон.  Аха, ҳамҭакы 
машьынада саанханы сыҟан, мыз-
кы аахыс дырҩегь амашьына аԥсҟы 
сымкыр ада ԥсыхәа  ҟамлеит. Ес-
шьыжьы, раԥхьа  – ареспубликатә 
хәышәтәырҭахь амагнитотерапиа 
амассаж уҳәа  рахь исызгәакьоу 
ауаҩԥсы дныҟәзгоит.  Аха есымша 
амҩаду аҟны џьашьахәыс исым-
бо акгьы  ыҟам. Зегь «Лыхнашҭа», 
ма «Мықәашҭа» аҽырҩрақәа раан 
аԥхьа ицо ҳәа ианеиԥхныҩуа еиԥш, 
машьынала амҩаду иануп. Урҭ усҟан 
асветофор аҟны аҟаԥшь  шаку ицар 
алшоит, армарахь ибжьало  адыр-
га ҟамҵакәан дыбжьалар ауеит, 
даҽазны абжьаларҭаҿы иаиркыз 
адырга уаҳа  имырцәакәан, ихашҭны, 
аԥсҟы зку иҩызцәа иҟарҵо иақәым-
шәо дрывасны дцалар алшоит, ус 
шаҟа хкы. Сара «ари ас дышԥаныҟәо, 
иҟаиҵаз иашам, аԥҟара еилеигеит» 
– ҳәа сгәы ԥжәаны, аӷьра  сналаго-
ит. Џьара  ламыск, ҳаҭыреиқәҵарак 
амҩаду аҟны аԥсҟы зку амашьына-
ныҟәцаҩцәа иахьаадмырԥшуа азы, 
«бара быԥҟарақәа амҩаду аҟны 
аӡәгьы иҭахӡам, иахәҭоу ишахәҭоу 
баҟ́әыҵны аҭагылазаашьа ишыб-
наҭо, ишыбнарбо еиԥш бныҟәала» 
зҳәогьы дубап.

Ганкахьала,  ус ихәыцуа диа-
шоуп, избанзар убасоуп амҩаду 
аҿы ахымҩаԥгашьа шаҭаху… Аха 
азакәан, аԥҟара… Амҩатә машәыр 
ауаҩы иҽызлацәихьчои досу иара 
ихы ишҭашәо дныҟәалар, насгьы 
саԥхьа игылоу иҟаиҵари, игәы иҭо-
узеи ҳәа дхәыцлар аума уи ишьҭа-
неиуа? Аԥҟара, адырга иҵанаҳәозар  
ауми  аԥсҟы зку ауаҩы ихымҩаԥ-
гашьа, иҟаиҵаша.

Аҭагылазаашьа иага иуадаҩзар-
гьы, иахьабалак, ҳаҭыр зқәу авто-
инспекторцәа, «зхы зтәу» ауаа ры-
ла  шәалага ахьырхәра. Иццакны 
ицо амашьына ласқәа шәрыхьӡаны 
ишәызнымкылозаргьы, сааҭла, аԥҟа-
рақәа  еилаганы, иашам аҭыԥаҿы, 
иашамкәан игылоу амашьынақәа 
рыԥсҟы зку  амашьынарныҟәцаҩцәа  
рхымҩаԥгашьа  ранамхарц азы 
ахараԥса рыдҵара, ма рахьырхәра 
аӡбара азхәыцра хымԥадатәиуп,  
сгәанала.

Ахараԥса дыршәара – 
зегьы азыӡбом

Аҭагылазаашьа ишунаҭо… 

Алиса Гәажә-ҧҳа

Еиҭах зыхьӡ 
наҩыз 

 d Ноиабр 4 рзы Самара  ақалақь 
аҟны «Ночь чемпионов IBA” ҳәа 
хьӡыс измаз атурнир аҟны, аԥсуа 
спортсмен Харитон Агрба даԥ-
сахеит абокс жәларбжьаратәи 
афедерациа алкаақәа рыла, зы-
капантә категориа 67 кг. инаӡо 
рыбжьара адунеи ачемпионхара.

Харитон диԥылон 24 ш. зхыҵуа, 
27 еиԥылара иааирала ихзыр-
кәшахьоу Аргентинатәи Габриель 
Роса.

Агрба Харитон ишдыру еиԥш, 
зыхьӡ наҩхьоу боксиоруп. Уи 
имҩаԥигахьоу 15 еиԥылара зегьы 
иааирала ихиркәшахьеит. Насгьы 
иҽрыԥсеитәхьеит Карибтәи арегио-
ни Европеи рчемпионхара, убасгьы 
Урыстәыла ачемпионатқәеи Евро-
патәи ахәмаррақәеи рҟны изныкым-
кәаны араӡнытә аԥхьахәқәа.

Ари аиааира ала Харитон дыру-
аӡәкхеит америкатәи еицырдыруа 
абоксиор Хосе Валенсуела иҽзыԥсе-
итәхьоу аилазаара WBA аԥхьахә ха-
да ҽышәалатәи «азышәарыцаҩцәа».

Изеиӷьаҳшьап нас аманшәала-
реи ақәҿиарақәеи.

А. Амзацба

Адунеи ачемпион

Ноиабр 3 рзы Симферополь ақа-
лақь аҟны имҩаԥысуаз карате ке-
кусинкаи IFK (кумите) азы, Ҟрым 
аԥхьахәгара иазкыз аицлабрақәа 
ирылахәын Ростовтәи аобласти Крас-
нодартәи атәылаҿацәи, Адыгьеиеи 

Аԥсни рахьтә 15 команда ирхаҭар-
накцәаз 210-ҩык аспортсменцәа.

Аԥснытәи акаратистцәа аԥхьахәтә 
ҭыԥқәа 13 ааныркылеит. Урҭ рахьтә 
актәиқәа хәба; аҩбатәиқәа – ааба.

Аспортсменцәа азыҟаиҵоит кара-
те кекусинкаи Аԥснытәи афедерациа 
ахада, Аԥсны зҽаԥсазтәыз азыҟаҵаҩ 
Витали Ҷыҭанаа.

Аԥхьахәқәа 13

Ҩаӡара ҳаракыла

Уажәтәила ирықәымҿиеит

Ихдыркәшеит актәи аикәшара

 d Амҵәышәымпылтә команда 
«Аԥсны» ихнаркәшеит Нхыҵ-
Кавказтәи афедералтә окру-
ги Аладатәи афедералтә окру-
ги ахәбатәи рчемпионат актәи 
аикәшараҟны ахәмаррақәа. 

Атурнир аҳәаақәа ирҭагӡаны 
Ессентуки ақалақь аҿы, «Аԥсны» 
имҩаԥнагеит ақалақь Михаиловск-
тәи «Михаиловски Вепрь»-и Но-

вочеркассктәи «Донские Соколы» 
акомандақәа рыцыхәмарра. Аҩе-
иԥыларакгьы қәҿиарадахеит  Аԥс-
нытәи амҵәышәымпыласҩцәа рзы.

Анаҩстәи аикәшаразы ахәмар-
рақәа мҩаԥысраны иҟоуп нои-
абр анҵәамҭазы Черқьесск ақа-
лақь аҟны. Атурнир иалахәуп зынӡа 
акомандақәа ааба: Новочеркасск, 
Ростов, Пиатигорск, Черқьесск, Ми-
хаиловск, Донецктәи Жәлар Ррес-
публика, Симферополь, Аԥсны рҟ-
нытәи.

Ҳажәлар ражәа баша иаламзар 
акәхап «Имгәыӷкәа иԥсхьада» ҳәа.

Имгәыӷкәа иԥсхьада

Иаҳхысыз амза анҵәамҭазы 
аԥқьаҭ ду асразы Краснодартәи 
атәылаҿацә агубернатор Ихраҿа 
агаразы имҩаԥысуаз аиндаҭла-
рақәа рҟны ахьи араӡни иҽрыԥ-
сеитәит ари аспорт хкы аҟны зҟа-
заратә ҩаӡара есааира иеизҳауа 
аԥсуа ԥқьаҭымпыласҩы Асҭамыр 
Кациа.

Уи хаҭалатәи ақәгылараҿы 
иааникылеит аҩбатәи аҭыԥ, ҩы-
џьа-ҩыџьалатәи («микст» ҳәа 
изышьҭоу) ахәмаррақәа рҟны, дыз-
цықәгылоз Лиза Рожковеи иареи 

актәи аҭыԥ рҽаԥсартәит.
Аиндаҭларақәа ирылахәын 48-

ҩык аԥқьаҭмпыласҩцәа, ақалақьқәа 
Армавир, Геленџьик, Краснодар, Но-
вороссиск, Шәача рҟнытә.

Агубернатор ихраҿа

Рыҩбагьы иҽрыԥсеитәит

Краснодар ақалақь аҟны окти-
абр 24-27 рзы имҩаԥысуаз анапы-
лампыл асразы Урыстәыла ачем-
пионат иреиҳау алига «Б» аҩбатәи 
аиқәшараҟны иқәгылоз анапы-
лампылтә клуб «Аԥсны» ахәмар-
рақәа хнаркәшеит қәҿиарада. 

«Аԥсны» ахәмарҩцәа им-
ҩаԥыргеит ҩба-ҩба еиԥылара 
Ставрапольтәи «Колос»-и Крас-
нодартәи атәылаҿацә иатәу 
«Динскаиа –РЦСП»-и рҟны. Аха, 
Аԥснытәи ахәмарҩцәа рзы урҭ 
аԥшь-еиԥыларакгьы лыҵшәада-
хеит.

«Уаҵамхакәа узаиааиуам» 
рымҳәои, аихьӡарақәа рзеиӷьашьо 
ҳгәыӷлап!

Уаҵамхакәа узаиааиуам

 d Октиабр 25-30 рзы Шәача ақа-
лақь аҟны имҩаԥысуаз ашьапы-
лампылтә турнир «Athletic Cup» иа-
лахәын 2016-2017 ш.ш. рзы ииз 
Цандрыԥшьтәи «Саӡ» ашьапылам-
пыласҩцәа» қәыԥшцәа.

2017 ш. рзы ииз ахәмарцәа, 10:0 
ҳәа Вологдатәи «ЦСКА» ирыԥганы 
аџьаз медалқәа рыҽрыԥсартәит. 2016 
ш. рзы ииз ракәзар Ростовтәи «СКА» 
ирыҵахеит 3:1 ҳәа. Атурнир аҟны 
иалкаау ахәмарҩцәа ҳәа рыхьӡ ҳәан 
«Саӡ» ахәмарцәа Леон Ианукиани, 

22 мпыл ҭазыршәыз Ншан Задики-
ани. Акомандақәа азыҟаиҵоит Гәы-
рам Ԥкьын. Еиҵагыло абиԥара рҟны 

Аԥсны ашьапылампыл аԥеиԥш ша-
моу иаршаҳаҭгоуп ас еиԥш иҟоу атур-
нирқәа рҟны ҽышәала ахаарԥшра. 

«Саӡаа» риааира

«Athletic Cup» аҟны

Ааигәа Калининград ақа-
лақь аҟны 21 шықәсанӡа зхыҵуа  
рыбжьара зхы иақәиҭу аиқәԥа-
разы ари атәылаҿацә Аԥхьахә 
агара иазкыз аиндаҭларақәа 
ирылахәыз Аԥснытәи  аспорт-
сменцәа:  65 кг. зыкапан наӡо 
рыбжьара Данил Басариа – 
ахьтәы медал даԥсахеит, 61кг. 
рҟынӡа зкапануа рҟны  Никита 
Лежиа – араӡны, Максим Адле-
иба– аџьазтә медал..

Атәылаҿацә 
аԥхьахә азы 

 d Октиабр мза аҵыхәтәантәи 
амшқәа рзы Пицунда ақалақь 
аҟны имҩаԥысит «Леон иор-
ден» занашьоу, 1992 ш. рзы Га-
гра ахақәиҭра зхы ақәызҵаз, 
СССР аспорт азҟаза Гьаргь Блаб 
игәалашәара ахьӡала, абокс 
азы ХХХ жәларбжьаратәи 
атурнир.

Аицлабрақәа мҩаԥысу-
ан 2006-2007 ш.ш., 2008-2009 
ш.ш., 2010-2011 ш.ш.,2012-2013 
ш.ш., 2014-2015 ш.ш. раан ииз 
ақәыԥшцәа рыбжьара. Атур-
нир рхы аладырхәит Белору-
сиа, Узбекистан, Ҟабарда-Балка-
риа, Санкт-Петербург, Донецктәи 
Жәлар Рреспублика, Ареспубли-
ка Мари Ел, убасгьы Урыстәыла 
атәылаҿацәқәа Алтаитәи, Чели-
абинсктәи, Воронежтәи, Липецк-
тәи уҳәа зынӡа  жәеиза рҟнытә 
384-ҩык инареиҳаны аспорт-
сменцәа.

Иара убас, арҭ амшқәа рзы 
Ақалақь-Фырхаҵа Тҟәарчалгьы 
имҩаԥысит СССР аспорт азҟаза 
Борис Ҷолокәуа игәалашәара 
амырӡра иазкны  зхы иақәиҭу 
аиқәԥаразы иаарту ареспубли-
катә турнир. Уи  рҽаладырхәит 
2009-2010 ш.ш., 2011-2012 ш.ш., 
2019-2014 ш.ш.раан ииз арԥар-
цәа, еиуеиԥшым акапантә ҩаӡа-
рақәа 12 рҟны рԥибашәарақәа 
рыла.

Араҟа аиндаҭларақәа рыӡбаҩ 
хадас дыҟан Мурман Харчлаа.

Зыхьӡ нагоу арҭ ауаа рыхьӡа-
ла имҩаԥгаз атурнирқәа рҟны 
аԥхьахәтә ҭыԥқәа аанызкылаз  
зегьы ахраҿақәеи агәаларшәа-
гатә ҳамҭақәеи ранашьан.

Иаԥсоу  
рыхьӡала


